
Ágrip 

Viðfangsefni þessarar ritgerðar er heimanám á yngsta stigi grunnskóla. Sú 

rannsóknarspurning sem var lögð til grundvallar verkefnisins er: „Hver eru 

viðhorf sex foreldra á yngsta stigi grunnskólans til heimanáms út frá ólíkri 

stefnu skóla?“ Undirspurningin er: „Hverjir eru kostir og ókostir heimanáms 

að þeirra mati?“.  

Verkefnið skiptist í tvo hluta. Annars vegar er um að ræða fræðilegan 

hluta þar sem fjallað er um heimanám út frá fræðilegum heimildum. Fjallað 

erum kosti og galla heimanáms, inntak þess og foreldrasamstarf. Í seinni 

hluta verkefnisins er gerð grein fyrir eigindlegri rannsókn þar sem tekin voru 

hálfopin viðtöl við sex foreldra barna á yngsta stigi grunnskólans, fimm 

mæður og einn föður, úr þremur grunnskólum. Gerð er grein fyrir 

rannsóknarniðurstöðum og rýnt í þær. 

Heimanám hefur verið órjúfanlegur hluti af skólastarfi í gegnum árin, en 

hefur á síðustu árum orðið að miklu ágreiningsefni þar sem ekki eru allir á 

eitt sáttir um gagnsemi þess, tilgang og þann jafnréttisgrunn sem það byggir 

á. Fylgjendur halda því fram að heimanám geri nemendur að betri 

námsmönnum, bæti námsárangur, kenni þeim tímastjórnun og gefi 

foreldrum kost á að taka þátt í og fylgjast með námi barna sinna. 

Andstæðingar heimanáms telja aftur á móti að heimanám íþyngi 

fjölskyldum sem og að benda á ólíkar heimilisaðstæður barna. 

Foreldrar í rannsókninni eru hlynntir heimanámi og fannst öllum það 

magn sem lagt er fyrir sitt barn hæfilegt. Kostirnir sem foreldrar sjá við 

heimanám eru einna helst upprifjun, þjálfun í sambandi við lestur, sjálfsagi 

og tímastjórnun sem börn læra með því að sinna heimanámi. Ókostirnir 

töldu þeir vera þá að verkefnin séu leiðinleg, takmarkaður frítími barna, 

átök inni á heimilum og álag á foreldra. Einnig finnst foreldrum heimanámið 

óspennandi, verkefnin óáhugaverð og telja það skapa vissa togstreitu inn á 

heimilum þar sem það setur foreldra oft í leiðinlega stöðu. Samkvæmt 

niðurstöðum rannsóknarinnar eru viðhorf foreldra til heimanáms ekki 

mismunandi þrátt fyrir að skólar barna þeirra starfi eftir mismunandi 

stefnum.  

Abstract 

“ School is children’s job. They don’t want to take it home any more than 

we  parents do“  

Parent‘s attitude towards homework based on different school policies in 

three different primary schools 

 

The topic of this thesis is homework.  The research question used as a basis 
of the thesis is “What are the attitudes of six parents  of children in the 
first  years of primary school towards homework, based on different school 
policies?” and the sub-question is: "What are the advantages and 
disadvantages of homework in their opinion?”   

The thesis is divided into two parts. On one hand, there is the theoretical 
part where homework is discussed in accordance with theoretical sources, 
its content and collaboration with parents.  On the other hand,  in the latter 
part of the thesis qualitative research is accounted for, including half-open 
interviews with six parents of children in the first years of primary schools, 
five mothers and one father of children from three different primary 
schools.  Conclusions are explained and reviewed. 

Homework has over the years been an integral part of school work, but 
has in recent years become increasingly controversial with people 
disagreeing on its effectuality and the equality foundation it is based 
on.  The pro homework people claim that homework makes pupils better 
students, improves their educational performance, teaches them time 
management and enables parents to take part in and oversee their 
children’s education. On the other hand, the opponents of homework 
maintain that homework weighs families down as well as pointing at 
children's different living conditions.  

The main conclusions of the research do not demonstrate different 
attitude of parents towards homework based on school policy.  Parents 
want homework and all of them feel their children’s level of homework is 
reasonable. Nonetheless the parents think the homework is unchallenging, 
the assignments uninteresting and feel that this can create a certain conflict 
in the home where they are often put in a tiresome position. The 
advantages the parents find in homework are, first and foremost, revision, 
training of reading skills, self discipline and time management which the 
children learn from this.  The disadvantages are, according to them, boring 

assignments, limited leisure time for the children, conflict within the homes 
and stress on the parents. 

1 Inngangur 

Hugmyndin að þessu lokaverkefni kviknaði þegar ég var í vettvangsnámi í 

Brekkubæjarskóla á Akranesi og æfingakennari minn spurði hvaða viðhorf 

ég hefði til heimanáms. Þá var ég einfaldlega ekki viss um hvert viðhorf mitt 

væri en þótti mikilvægt, sem verðandi kennari, að mynda mér skoðun á 

málefninu. Þegar að því kemur að setja nemendum fyrir eða setja ekki fyrir 

heimanám er mikilvægt að kennarinn, fagmanneskjan, geti rökstutt 

ákvörðun sína. Þessa ákvörðun vil ég geta rökstutt með nýjustu rannsóknum 

og vísað til fræðimanna á sviðinu. Þessi ritgerð mun því vonandi auðveldar 

mér sem og aðra verðandi og starfandi kennara að mynda sér vel upplýsta 

skoðun um heimanám, með því að vega og meta kosti þess og galla. 

Upp úr síðustu aldamótum urðu allir skólar á Íslandi einsetnir. Fyrir þann 

tíma voru nemendur aðeins í skólanum fyrir eða eftir hádegi sem þýddi að 

skóladagurinn var aðeins um það bil fjórar klukkustundir á dag auk þess sem 

frístundastarf var af skornum skammti. Því má geta sér til um það að nægur 

tími hafi verið til að setjast niður og sinna heimalærdómi (Nanna Kristín 

Christiansen, 2011, bls. 125). Í dag eru breyttir tímar, skóladagurinn er 

langur auk þess sem skólaárið hefur lengst. Eftir skóla taka við æfingar hjá 

íþróttafélögum og frístundastarf af ýmsum toga. Því telja margir að 

mikilvægt sé að standa vörð um þann takmarkaðan frítíma nútímabarna. 

Heimanám hefur verið órjúfanlegur hluti af skólastarfi í gegnum árin. Á 

síðari árum hafa runnið tvær grímur á ýmsa fræðimenn sem ganga jafnvel 

svo langt að segja heimanám ekki aðeins gera lítið gagn heldur sé það 

jafnvel skaðlegt og skapi togstreitu milli heimilis og skóla (Bennett og Kalish, 

2006, bls. 1–2; Cooper, 2007, bls. 11–12; Kohn, 2006, bls. 10–19). Aftur á 

móti hafa aðrir mikla trú á gagnsemi heimanáms og hafa þá trú  að það geri 

nemendur að betri námsmönnum (Gilmer, 2006; Wilson, 2011). Þá er það 

spurningin hverju við eigum að trúa?   

Í Salamanca-yfirlýsingunni frá 1994 kemur fram að menntun sé 

frumréttur hvers barns og skylt sé að gefa því kost á að ná og viðhalda 

viðunandi stigi menntunar. Börn eru eins ólík og þau eru mörg og í skipulagi 

menntakerfisins þarf að taka mið af einstaklingnum og þörfum hans 

(Mennta- og menningarmálaráðuneytið, 1995, bls. 8). Samfélagið verður 

sífellt fjölbreytilegra og forsendur foreldra til að aðstoða börn sín við 

heimanám eru misjafnar. Hér á landi býr fólk af ýmsum þjóðernum og í 

sumum tilvikum er talað annað móðurmál inni á heimilunum en íslenska. Þá 

eru heimilisaðstæður barna líka mismunandi. Því getur heimanám 

mismunað börnum enn frekar og gert bilið á milli þeirra sterku og þeirra 

sem standa höllum fæti enn meira. Í stefnu skóla- og frístundaráðs 

Reykjavíkurborgar um skóla án aðgreiningar segir: „[A]llir nemendur eru 

virkir og fullgildir þátttakendur í skóla- og námssamfélaginu á 

jafnréttisgrunni“ (Hrund Logadóttir, Steinunn Ármannsdóttir og Sara Björg 

Ólafsdóttir, 2012, bls. 5). Má því setja spurningarmerki við þann 

jafnréttisgrunn sem heimanám byggir á og hvernig einstaklingsþörfum 

nemenda er mætt. 

Í ljósi ólíkra aðstæðna heima fyrir hlýtur það að liggja ljóst fyrir að ekki 

standa öll börn jafnt að vígi þegar kemur að heimanámi. Gæti fólk þar af 

leiðandi kosið að túlka heimanám á þann hátt að það ýti undir mismunun og 

að ekki njóti allir sömu tækifæra þegar kemur að námi. Þeir nemendur sem 

hafa gott bakland heima fyrir fá fleiri og betri tækifæri til náms en þeir sem 

eiga foreldra sem aðstoða lítið eða hafa einfaldlega ekki getu til þess að 

veita aðstoð. Auk þess eru nemendur sjálfir mis vel í stakk búnir þegar 

kemur að því að læra. Sumir eiga auðvelt með nám á meðan aðrir þurfa að 

hafa mikið fyrir því. Þar af leiðandi er að mörgu að huga þegar kennarar 

setja fyrir heimanám, eins og til dæmis til hvers er ætlast af foreldrum og 

nemendum. Þetta þarf að vera báðum aðilum ljóst þannig að enginn leiki á 

því á hvað felst í heimanáminu og hvernig á að vinna það. 

Heimanám og viðhorf kennara, foreldra og nemenda til heimanáms 

hefur lítið verið rannsakað hér á landi. Tel ég því mikla þörf á að skoða 

viðfangsefnið og rannsaka það. Það er von mín að ég og aðrir hafi bæði 

gagn og gaman af því að lesa verkefnið og rýna í niðurstöður þess. 

Markmið þessa verkefnis er að varpa ljósi á viðhorf foreldra barna á 

yngsta stigi grunnskólans til heimanáms og þá kosti og ókosti sem fylgja 

heimanámi. Mitt persónulega markmið er að mynda mér skoðanir á 

heimanámi og geta, sem verðandi kennari, rökstutt fyrir nemendum og 

foreldrum hvers vegna ég kýs eða kýs ekki að leggja fyrir heimanám. 

Sú spurning hvaða viðhorf foreldrar hefðu til heimanáms barna sinna 

brann á vörum mér og vildi ég fá að heyra þeirra hlið á viðfangsefninu. 

Mikið hefur verið skrifað um áhrif heimanáms á fjölskyldur, börn og foreldra 

en þó lítið á íslensku. Flestar eru heimildirnar frá erlendum fræðimönnum 

og vildi ég sjá hvernig íslenskur raunveruleiki lítur út, hvaða áhrif heimanám 

hefur á íslensk heimili. Út frá því kviknaði sú hugmynd að rannsaka 

heimanám og upplifun foreldra á því út frá ólíkum stefnum skóla, þar sem 

skiptar skoðanir eru á gagnsemi heimanáms.  Það eru skólar sem leggja 

mikið upp úr heimanámi, aðrir vilja ekki setja það fyrir á meðan enn aðrir 

setja ákvörðunina í hendur hverjum kennara. Út frá því verður til sú 

rannsóknarspurning og undirspurning sem verður lagt upp með í þessu 

verkefni en þær eru eftirfarandi: 

 Hver eru viðhorf sex foreldra sem eiga börn á yngsta stigi 
grunnskólans í þremur grunnskólum sem hafa ólíka stefnu um 
heimanám?  

o Hverjir eru kostir og ókostir heimanáms að þeirra mati? 

Við leit að svörum verður meðal annars í fræðilegum hluta verkefnisins 

fjallað um kosti og galla heimanáms, inntak þess og foreldrastamstarf út frá 

rannsóknum um efnið og öðru fræðilegu efni. Í seinni hluta verkefnisins er 

gerð grein fyrir eigindlegri rannsókn og rýnt í rannsóknarniðurstöður. Tekin 

voru viðtöl við sex foreldra barna á yngsta stigi grunnskólans, fimm mæður 

og einn föður, úr þremur grunnskólum. Markmið rannsóknarinnar er að 

öðlast skilning á viðhorfi þeirra og reynslu af heimanámi barna sinna út frá 

ólíkum stefnum skólanna. 

2 Fræðilegur bakgrunnur 

Í þessum fræðilega kafla verkefnisins er fyrst fjallað almennt um heimanám, 

skilgreiningar fræðimanna á heimanámi og tengingu þess meðal annars við 

aðalnámskrá, lög um grunnskóla og Barnasáttmála Sameinuðu þjóðanna. 

Síðar í kaflanum er gerð grein fyrir kostum heimanáms og hverju þarf að 

huga að þegar það er skipulagt. Þá eru ókostir heimanáms til umfjöllunar. Í 

lok kaflans er heimanám skoðað út frá sjónarhorni foreldranna, bæði 

viðhorfum þeirra og upplifun sem og hvers konar áhrif þeir geta haft á gengi 

barna í skólanum. 

Í Íslenskri orðabók er heimavinna eða heimanám skilgreint sem „1. Vinna 

unnin á heimilum og 2. Það sem skólanemendur gera heima hjá sér í 

sambandi við námið“ (Snara.is – íslensk orðabók, e.d.). Hér eftir mun ég 

notast við orðið heimanám og styðjast við seinni skilgreininguna á því, það 

er „það sem skólanemendur gera heima hjá sér í sambandi við námið“.  

Vatterott (2009) segir heimanám eiga sér langa hefð í sögu skóla sem, 

þar til nýlega, hefur sjaldan verið sett spurningamerki við. Heimanám hefur 

verið hluti af skólastarfi í áraraðir, en í upphafi skólastarfs fólst kennsla 

einna helst í því að læra lestur, skrift og stærðfræði. Mikið var lagt upp úr 

utanbókarlærdómi sem auðveldara var að sinna heima fyrir í friði og ró en í 

skóla. Slíkar æfingar áttu að aga nemendur og þjálfa hugann. Í dag hefur 

skólahald, kennsla og það sem kennt er blessunarlega breyst og verkefnin 

eru öðruvísi og minna er lagt upp úr utanbókarlærdómi. Með breyttri 

menningu og samfélagi, auk þess sem skólar og fjölskyldur hafa breyst, 

hefur heimanám orðið flóknara, bæði hvað varðar nemendur, foreldra og 

kennara (Vatterott, 2009, bls. 1‒2).  

Í almenntum hluta Aðalnámskrár grunnskóla (Mennta- og 

menningarmálaráðuneytið, 2011, bls. 72) kemur fram að það sé undir 

foreldrum komið að sjá til þess að börn þeirra sinni heimanámi sínu. Einnig 

er kveðið á um í 19. gr. laga um grunnskóla frá árinu 2008 að foreldrar beri 

ábyrgð á námi barna sinna og að þeim beri að fylgjast með námsframvindu 

þeirra í samvinnu við kennara. Aftur getur það leitt til mismununar þar sem 

heimilisaðstæður barna eru mjög ólíkar, foreldrar misjafnlega í stakk búnir 

til að veita aðstoð og börn fá mismikla aðstoð. Í 28. gr. Barnasáttmála 

Sameinuðu þjóðanna segir: „Aðildarríki viðurkenna rétt barns til menntunar 

og skulu þau, til þess að réttur þessi nái fram að ganga stig af stigi og þannig 

að allir njóti sömu tækifæra“ (Barnasáttmáli Sameinuðu þjóðanna, 1989). 

Fræðimenn hafa sett fram skilgreiningar á heimanámi. Cooper (2007, 

bls. 4) skilgreinir meðal annars heimanám sem „verkefni úthlutuð af 

kennurum sem nemendum er ætlað að leysa utan skóla“. Orðið „ætlað“ er 

notað vegna þess að stundum ná nemendur að klára heimavinnuna sína í 

skólanum eða á skólatíma. Þessari skilgreiningu Coopers eru þær Hafdís 

Guðjónsdóttir, Matthildur Guðmundsdóttir og Árdís Ívarsdóttir (2005, bls. 

104) ósammála en þær halda því fram að ef heimanám er unnið í skólum sé 

það ekki heimanám, þá sé um að ræða viðbótarnám við fasta stundaskrá 

skólans. Tilgangur heimanáms ætti að vera að efna til samhjálpar foreldra 

og barna, og gefa foreldrum í leiðinni tækifæri til að fylgjast með því sem 

börnin eru að gera, hvað þeim er ætlað að tileinka sér og hvernig þeim 

gengur í skólanum. Skilgreining Kohn (2006, bls. 3) endurspeglar því frekar 

sjónarhorn þeirra Hafdísar, Matthildar og Árdísar en skilgreining Coopers, 

en hann segir heimanám vera „viðbótarverkefni sem nemendur eiga að 

klára heima hjá sér“ að loknum skóladegi. Sjá má að ekki eru allir sammála 

um hvaða skilgreiningu skuli nota um heimanám en eins og orðið sjálft felur 

í sér er rökrétt að ætla að heimanám sé unnið heima fyrir og utan 

skólatíma. Misjafnt getur verið eftir verkefnum og nemendum hvort gerðar 

eru kröfur um aðstoð frá foreldrum eða ekki.  

Í bókinni Positive discipline: A teacher‘s A-Z guide (1996) eftir Nelsen, 

Duffy, Escobar, Ortolano og Owen-Sohocki er heimanámi skipt upp í tvo 

flokka, annars vegar hefðbundið heimanám og hins vegar óhefðbundið 

heimanám.  

2.1 Hefðbundið heimanám 

Hefðbundið heimanám felst oftast á verkefnum sem byggja á því sem 

nemendur læra í skólanum hverju sinni (Nelsen, Duffy, Escobarm, Ortolano 

og Oven-Sohoci, 1996, bls. 197) og er stundum kallað „hefðbundið blað- og 

blýants heimanám“ (Mendicino, Razzaq og Heffernan, 2014, bls 331). 

Nelsen og félagar (1996) benda á að heimanám sé ekki bara spurning um að 

nemendur tileinki sér tiltekið námsefni betur heldur geti það einnig þjónað 

þeim tilgangi að nemendur skora á sjálfa sig og að þeir beiti tímastjórnun frá 

upphafi til enda verkefnis. Til þess þurfa nemendur að temja sér sjálfsstjórn 

og þróa með sér námstækni. Þegar hefðbundið heimanám er skipulagt er 

mælt með því að það liggi ljóst fyrir til hvers er ætlast af nemendum og 

hvernig og hvenær eigi að skila verkefninu. Einnig er mælt með því að 

nemendur viti hvaða afleiðingar það hefur að skila verkefni of seint eða 

hreinlega að skila því ekki (Nelsen o.fl., 1996, bls. 198–199). 

Nelsen og félagar (1996) benda á að til þess að koma í veg fyrir vandamál 

tengd hefðbundnu heimanámi sé mjög gagnlegt fyrir nemendur og foreldra 

að hafa góðar leiðbeiningar frá kennara í höndunum með skýrum 

skilaboðum. Þá liggur strax í upphafi ljóst fyrir hvert sé markmið 

heimanámsins og hver séu markmið hvers verkefnis fyrir sig. Einnig þarf að 

veita foreldrum upplýsingar um það hvernig þeir eigi að aðstoða börnin sín 

við hvert verkefni. Hluti af því er að veita upplýsingar um það hvaða 

hjálpartæki eða verkfæri þeir þurfi að hafa í höndunum til að veita þessa 

aðstoð. Til dæmis getur verið mikilvægt að gefa foreldrum hugmyndir að 

árangursríkum leiðum til að aðstoða börnin sín við að ljúka verkefnum, 

koma í veg fyrir vandkvæði og árekstra auk þess að upplýsa þá um hvað þeir 

eigi til bragðs að taka ef þeir geta ekki, kunnáttuleysis eða annarra hlut 

vegna, aðstoðað börn sín (Nelsen o.fl., 1996, bls. 199‒200). 

2.2 Óhefðbundið heimanám 

Óhefðbundið heimanám er, eins og nafnið gefur til kynna, öðruvísi en 

heimanámið sem lýst er hér að ofan (hefðbundið heimanám). Þá hafa 

nemendur og foreldrar frjálsari hendur um það hvað þeir kjósa að gera, 

hvenær og hvernig. Óhefðbundið heimanám getur verið af ýmsum toga og 

má sem dæmi nefna verklegt heimanám (Nelsen o.fl., 1996, bls. 195‒197). 

Það er hægt að útfæra á ýmsa vegu, til dæmis að mæla í stærðfræði eða 

gera einhvers konar tilraunir, taka viðtöl eða safna upplýsingum um ákveðið 

efni. Þá er líka hægt að setja nemendum fyrir að horfa á fréttir eða lesa 

dagblöð.  

Dæmi um skóla sem hefur tileinkað sér óhefðbundið heimanám er 

Granite Bay Schoolhouse í Kaliforníuríki í Bandaríkjunum. Eina heimanámið 

sem þar er sett fyrir felst í því að nemendur skipuleggja eitthvað fyrir sjálfa 

sig og fjölskyldu sína til að gera saman. Ef foreldrar vilja fá frekari vitneskju 

um það sem börn þeirra læra í skólanum eru þeir ávallt velkomnir í skólann 

til að fylgjast með námi þeirra. Í Granite Bay Schoolhouse er daglega sett 

fyrir heimaverkefnið að skipuleggja fjölskyldustund og hún þarf alls ekki að 

vera flókin. Það getur til dæmis verið að lesa bók saman eða hjálpast að við 

að útbúa kvöldmatinn. Daginn eftir þurfa börnin svo að segja frá því sem 

þau gerðu, ýmist skriflega, munnlega í hóp eða tveir og tveir saman. Með 

þessu móti minnkar álag á nemendur og foreldra og í staðinn fá þau tíma 

þar sem þau geta notið þess að vera saman. Þar með eru uppfylltar helstu 

þarfir barna, að þau séu foreldrum sínum mikilvæg sem og að vera hluti af 

heild, í þessu samhengi fjölskyldunnar (Nelsen o.fl., 1996, bls. 196).  

Mikilvægt er að árétta að þegar óhefðbundið heimanám er sett fyrir á 

tíminn að fara í einhvers konar gæðastundir en ekki í hefðbundið bóknám 

(Nelsen o.fl., 1996, bls. 196–197). Börn læra auk þess mikið á samskiptum 

við fullorðna, við það að verja tíma með þeim, eiga í samræðum og tala 

saman. Það eykur ekki einungis námshæfni nemenda heldur auka 

samskiptin og samveran einnig sjálfsþekkingu þeirra sem og félagsfærni. 

Þetta er hæfni sem fylgir nemendum allt fram til fullorðinsára og nýtist 

þeim alla ævi (Hallam, 2009, bls. 48).  

Landssamtök íþróttakennara og íþróttafræðinga (e. National Association 

for Sport and Physical Education) í Bandaríkjunum hafa einnig hvatt 

íþróttakennara til að setja nemendum fyrir óhefðbundið heimanám og 

hvetja með því foreldra og aðra fjölskyldumeðlimi til að hreyfa sig (Williams 

og Hannon, 2014, bls. 5‒6). Markmið heimanámsins er þá bæði að þjálfa 

vissa færni sem nemendur læra í tímum ásamt því að auka hreyfingu, bæði 

nemenda, foreldra og jafnvel systkina ef þau eru til staðar, og veita 

fjölskyldunni gæðastundir saman. 

Dæmi um aðrar gæðastundir sem fjölskyldan getur átt saman gætu til 

dæmis verið að fara í sund, horfa á fréttir, spjalla saman, fara í hjólaferð um 

bæinn sinn, heimsækja ömmu og afa, spila eða eiga gott spjall um daginn og 

veginn. Þetta þarf ekki að vera flókið, kosta mikla fyrirhöfn né peninga. 

Þetta snýst einfaldlega um það að vera saman og njóta samverunnar. Ekki 

má gleyma lærdómnum sem fylgir slíkum athöfnum.  

2.3 Skipulag heimanáms   

Taka þarf mið af einstaklingsbundnum þörfum og aðstæðum nemenda 

þegar heimanám er lagt fyrir. Jafnframt þurfa verkefnin að vera þroskandi 

og merkingabær til að nemendur verða síður leiðir og missi áhugann á 

náminu (Bembenutty, 2011, bls. 340‒341). Eldri nemendur hafa meira gagn 

af heimanámi en yngri og leggur Cooper til að á hverju ári bætist 10 mínútur 

við þann tíma sem barn á að verja í heimanám dag hvern. Samkvæmt þessu 

ætti barn í 3. bekk ætti að verja 30 mínútum á dag í heimanám, barn í 4. 

bekk 40 mínútum og þar fram eftir götunum (Cooper, 2007, bls. 92). 

Heimanám yngri nemenda á ekki að taka langan tíma og börnin eiga að geta 

lokið því án mikilla átaka. Stundum mega kennarar samt sem áður gera þá 

kröfu að foreldrar aðstoði börn sín (Wilson, 2011). 

Þegar heimanám er skipulagt þurfa kennarar að gera sér grein fyrir að 

námið liggur misvel fyrir nemendum. Nemendur sem eiga við 

námserfiðleika að stríða eru líklegri til að eiga í erfiðleikum með 

heimanámið en samnemendur þeirra sem ekki glíma við sambærilega 

áskoranir. Erfiðleikarnir geta tekið á sig ýmsar myndir og geta meðal annars 

falist í vandræðum við að skrifa verkefnalýsingar, skilja verkefnin, muna að 

taka efnivið og bækur með heim, halda áfram með verkefnin og klára þau, 

gæta þeirra og muna að taka þau aftur með í skólann. Ef verkefnin eru hins 

vegar einstaklingsmiðuð er ólíklegra að þessi vandamál hér að ofan komi 

upp (Carr, 2013, bls. 173). Í ljósi þess bendir Vatterott (2010) á fimm 

grundvallareiginleika sem einkenna gott heimanám. Þeir eru eftirfarandi:  

 

Tilgangur  

Heimanám skal ekki sett fyrir einungis til að halda nemendum uppteknum. 

Verkefni þurfa að hafa einhvern tilgang og nemendur þurfa að geta áttað sig 

á því hver sá tilgangur er. Oft getur verið árangursríkt að leyfa nemendum 

að velja hvernig þeir vinna verkefnin og „skapa þau“ að vissu leyti sjálfir. 

Þegar heimanáminu hefur verið skilað á það að gefa kennaranum innsýn í 

skilning nemenda á námsefninu, hvort þeir hafi lært það sem átti að læra 

með verkefninu. Kennarinn þarf þó einna helst að vera viss um að nemandi 

hafi öðlast nauðsynlega hæfni til að leysa heimaverkefnin af hendi áður en 

hann er sendur með þau heim. Of þung verkefni gera nemendur grama og 

rugla þá í ríminu. Slíkt hefur ekki mikið upp úr sér (Vatterott, 2010). 

 

Skilvirkni  

Heimanám þarf ekki, og á ekki endilega, að taka langan tíma né vera mjög 

flókið. Heimanám ætti raunar að vera frekar einfalt því þá geta nemendur 

klárað það sem sett er fyrir á styttri tíma en ella en læra alveg jafn mikið á 

því. Tilgangurinn þarf að vera skýr, ef tilgangur verkefnis er til dæmis ekki að 

æfa fínhreyfingar ætti ekki að leggja áherslu á að nemendur klippi, lími og 

teikni. Hér reynir á kennara að skipuleggja heimanámið, það þarf að huga 

að því hvaða hæfni á að þjálfa og ákveða út frá því hvernig verkefnið á að 

vera uppsett (Vatterott, 2010).  

 

Tenging nemenda við verkefni 

Nauðsynlegt er að nemendur tengist því verkefni sem þeir eiga að leysa, þá 

verður hvatinn meiri og þá læra nemendur meira á heimanáminu. Þetta er 

til dæmis hægt að gera með því að leyfa nemendum að velja en þeir gætu 

þá til að mynda valið sér sjálfir viðfangsefni (til dæmis þegar er verið að 

skrifa ritgerð eða semja sögu) eða hvernig þeir vilja vinna og skila 

verkefninu. Ef nemendur fá sjálfir að velja sér lestrarbók eru meiri líkur á að 

þeir verði áhugasamir og það auðveldar foreldrum að fylgja eftir 

heimavinnunni. Börnin verða jákvæðari gagnvart slíkum verkefnunum og 

tilbúin til að vinna þau (Vatterott, 2010). 

Hæfnimiðuð heimavinna 

Kennari þarf að gera sér grein fyrir því að eitt og sama verkefnið hentar ekki  

öllum nemendahópnum. Verkefnin þurfa að vera einstaklingsmiðuð, bæði 

hvað varðar erfiðleikastig og hversu langan tíma það tekur að leysa þau. 

Fyrir suma getur magn heimanámsins eitt og sér verið óyfirstíganlegt og 

fyrir þá nemendur þarf að vera möguleiki að gera minna. Það sem tekur 

einn nemanda 10 mínútur getur tekið annan klukkutíma. Þá getur einnig 

verið gott að hafa ákveðinn tíma sem nemendur eiga að nýta til að sinna 

heimanáminu, þá á hver nemandi til dæmis að „reikna eins mörg dæmi og 

hann kemst yfir á 30 mínútum“ (Vatterott, 2010, án bls.). 

Kennarinn þarf að útskýra verkefnin vel fyrir nemendum áður en þeir 

halda heim úr skólanum. Þá vita nemendur nákvæmlega hvað þeir eiga að 

gera og hvernig og eru þá ekki í neinum vafa (Vatterott, 2010).  

  

Útlit og uppsetning verkefna 

Kennarinn þarf að hafa í huga hvernig verkefnin líta út og hvernig þau eru 

fram sett. Útlit verkefnis getur haft mjög mikið að segja fyrir nemendur. 

Þegar verkefni eru illa upp sett og of miklar upplýsingar á hverri síðu verða 

verkefnin óaðlaðandi og leiðigjörn í augum nemenda og þeim fallast hendur 

við það eitt að horfa á verkefnið. Þegar verkefnin eru aftur á móti skipulega 

upp sett, færri dæmi á hverri blaðsíðu og nægt pláss til að skrifa svör og 

jafnvel myndskreyta, verða þau meira aðlaðandi og áhugaverðara í augum 

nemenda (Vatterott, 2010). 

2.4 Kostir heimanáms 

Cooper og LaConte (Gilmer, 2006; Wilson, 2011) halda því fram að 

heimanám geti verið gott verkfæri sé það notað á réttan hátt. Í Duke-

háskóla hafi verið gerðar rúmlega 60 rannsóknir á heimanámi í meira en 16 

ár (1987‒2003) sem gefa jákvæðar niðurstöður um árangur nemenda. 

Einnig hafa verið framkvæmdar rannsóknir sem sýna fram á að heimanám 

geti verið af hinu góða varðandi aukinn skilning nemenda á námsefninu. 

Verkefnin þurfa að vera viðeigandi, bæði hvað varðar þyngd og magn. Til að 

hámarka líkur á jákvæðum áhrifum heimanáms og forðast neikvæð áhrif 

þess þarf að huga að magni þess (Bembenutty, 2011, bls. 241). 

Þeir sem eru fylgjandi heimanámi benda á ýmsa kosti þess aðra en 

bættan námsárangur. Til dæmis það að heimanám hjálpi ungum 

nemendum að þróa með sér góðar námsvenjur og að nemendur átti sig á 

því að nám getur átt sér stað hvar og hvenær sem er, ekki bara innan veggja 

skólans. Auk þess læra nemendur að axla ábyrgð sem og tímastjórnun. 

Foreldrar fá tækifæri til að taka þátt í og fylgjast með námi barna sinna. 

Jafnframt er bent  á að tíminn sem fer í heimanám sé tími sem oft færi 

einungis í sjónvarpsgláp eða tölvuleiki og því séu börn ekki að missa af 

gæðastundum með fjölskyldunni (Bembenutty, 2011). 

     Cooper (2007) hefur skipt kostum heimanáms upp í eftirfarandi fjóra 

flokka: 

 

Áhrif og árangur heimanáms  

Þau áhrif heimanáms sem strax koma fram eru algengasti rökstuðningur 

þess að setja það fyrir. Þegar barn vinnur að verkefni heima fyrir eykst sá 

tími sem nýttur er til verkefnavinnunnar og lærdómurinn verður meiri. 

Meðal jákvæðra áhrifa eru  betri skilningur á staðreyndumog aukinn 

skilningur á efninu (Cooper, 2007, bls. 9‒10). 

 

Langtímaáhrif heimanáms 

Langtímaáhrifin felast í því að nemendur læra almenn vinnubrögð sem 

auðvelda þeim nám síðar meir. Heimanám á að (a) stuðla að gagnrýninni 

hugsun og færni við að meta upplýsingar, (b) hvetja nemendur til að læra í 

frítíma sínum, (c) bæta viðhorf nemenda til skólans og (d) bæta námsvenjur 

og færni nemenda (Cooper, 2007, bls. 10).  

 

Önnur áhrif heimanáms  

Heimanám hjálpar nemendum að þróa með sér jákvæða persónulega 

eiginleika. Þeir temja sér sjálfsaga og heimanám eykur getu þeirra í 

tímastjórnun, eykur sjálfstæði þeirra í lausnaleit ásamt því sem þeir verða 

forvitnari. Þetta kemur nemendum til góðs bæði í námi og utan skóla í öðru 

sem þeir taka sér fyrir hendur (Cooper, 2007, bls. 9‒10). 

 

Þátttaka foreldra 

Heimanám gerir foreldrum kleift að fylgjast með og taka þátt í námi barna 

sinna. Þá geta kennarar notað heimanámið til að auka skilning foreldra á 

skólastarfi og gefið þeim kost á að taka aukinn þátt í námi barna sinna, auk 

þess sem foreldrar geta sýnt námsframvindu barna sinna áhuga. Einnig 

getur þátttaka foreldra haft jákvæð áhrif á nemendur og gert þá meðvitaðri 

um tengsl heimila og skóla (Cooper, 2007, bls. 10). 



 

22 

2.4.1 Heimanám bætir námsárangur 

Niðurstöður sumra rannsókna sýna fram á það að þeir nemendur sem vinna 

heimanám nái betri árangri í prófum en nemendur sem sinna því ekki. 

Meðalnemandinn sem sinnti heimanámi sínu gekk betur á prófum en 73% 

nemenda sem ekki lögðu stund á heimanám sitt (Cooper, 2007, bls. 19). 

Einnig hafa rannsóknir sýnt fram á það að eftir því sem nemendur verja 

meiri tíma í heimanám sitt, þeim mun betri verður námsárangur þeirra. Þó 

má taka með í reikninginn að oft eru það sterkir nemendur sem hafa meiri 

getu og þolinmæði til að stunda heimanám og þeir fá þar af leiðandi hærri 

einkunnir (Cooper, 2007, bls. 19, 24‒25; Cooper, Robinson og Patall, 2006). 

Því er óvíst hvort nemendum gangi betur vegna þess að þeir læra heima eða 

hvort þeir læra heima vegna þess að þeir eru sterkir námsmenn (Glasman, 

2009, bls. 45). Aftur á móti eru til rannsóknir sem sýna fram á að heimanám 

bæti námsárangur á meðan aðrar rannsóknir sýna fram á hið andstæða 

(Vatterott, 2009, bls. 60‒61; Symeou, 2006, bls. 77). Cooper heldur því fram 

að fleiri rannsóknir sýni fram á jákvæð áhrif heimanáms hvað námsárangur 

varðar en neikvæðar (Cooper, 2007, bls. 18–19).  

Hins vegar er það misjafnt eftir aldri nemenda hversu mikil áhrif 

heimanám hefur á námsárangur þeirra. Á yngsta stigi (1.–4. bekkur) virðist 

heimanám skipta litlu sem engu máli hvað námsárangur barna varðar. 

Rannsóknir benda til þess að það sé fyrst og fremst á mið- og unglingastigi 

sem heimanám hefur jákvæð áhrif á námsárangur nemenda (Vatterott, 

2009, bls. 60). 

2.5 Ókostir heimanáms 

Sumir fræðimenn ganga jafnvel svo langt að halda því fram að heimanám 

geri lítið sem ekkert gagn og sé jafnvel skaðlegt. Einn helsti gagnrýnandi 

heimanáms er bandaríski samfélagsrýnirinn Alfie Kohn (2006, bls. 10‒19). 

Gagnrýni hans byggist á  fimm þemum sem eru: Átök innan fjölskyldunnar, 

álag á börn og foreldra, streitu fyrir börn, minni tími fyrir aðrar athafnir og 

minni áhugi á námi. Samkvæmt honum er samband „foreldra og barna er 

nógu viðkvæmt þó svo að foreldrar taki ekki að sér hlutverk kennarans“ 

(Kohn, 2006, bls. 12). 

     Kohn bendir á að það geti kostað mikil átök innan fjölskyldunnar að fá 

börn til að vinna heimavinnuna sína. Sumir foreldrar taka upp á því að 

„kaupa“ barnið til þess á meðan aðrir foreldrar þurfa að nöldra og kvarta til 

þess að verkefni séu unnin innan tímamarka. Enn aðrir missa þolinmæðina, 

verða reiðir og taka upp á því að öskra. Þetta hefur áhrif á alla fjölskylduna 

og fjölskyldulífið í heild (Kohn, 2006, bls. 12) og getur skapað spennu milli 

foreldra og barna þar sem rifist er um heimanámið. Margir foreldrar verða 

þreyttir á því að vera einhvers konar „heimanáms-löggur“ og vildu gjarnan 

vera lausir við það (Vatterott, 2006, bls. 29) 

Því miður er það algengara að átök við heimanám eigi sér stað hjá 

nemendum sem eiga erfitt með námið en þeim sem gengur vel að læra. 

Foreldrum finnst samband sitt og barnsins hljóta skaða af því að eiga í 

endalausri baráttu um heimanám; tíminn sem ætti að nýtast að hlúa að 

sambandinu fer í að vinna heimanámið (Kohn, 2006, bls. 13).  

Kohn (2006, bls. 14‒15) greinir frá rannsókn sem Leah Wingard, 

málfræðingur við Háskólann í Kaliforníu í Los Angeles, og Lucas Forsberg 

framkvæmdu. Þau tóku upp á myndband 32 fjölskyldur á heimilum þeirra 

og fóru yfir hver sagði hvað, við hvern, hvenær og hvernig. Í ljós kom að í 

nánast öllum tilfellum þegar heimanám bar á góma var það að frumkvæði 

foreldra og það gerðist innan við fimm mínútum eftir að foreldri og barn 

hittust eftir að hafa verið aðskilin allan daginn vegna vinnu og skóla. Í þeim 

tilvikum þegar börnin brydduðu upp á umræðuefninu var það nær alltaf til 

að láta vita að þau þyrftu ekki að vinna neina heimavinnu þennan daginn 

eða að því væri lokið. Þegar heimanámið er eitt það fyrsta sem 

fjölskyldumeðlimir tala um þegar þeir hittast er augljóst að það hefur áhrif á 

fjölskyldulífið. Það sem kom rannsakendum á óvart var að umræðan um 

heimanám snerist alltaf um það hvort því væri lokið, hversu mikið ætti að 

gera, hversu langan tíma ætti að áætla til að ljúka því og hvernig ætti að 

koma öðrum athöfnum fjölskyldunnar fyrir í kringum heimanámið. 

Foreldrar spurðu aldrei hvað börnin þeirra hefðu lært af heimanáminu, 

hvort það hjálpaði þeim að skilja námsefnið eða hvað þeim fannst um 

verkefnin. Að þeirra  mati er markmið heimanáms því ekki að læra og enn 

síður að öðlast einhvers konar ánægju af lærdómnum. Samkvæmt 

rannsókninni virðist heimanám oftast einfaldlega vera eitthvað sem þarf að 

klára og þar til því hefur verið lokið liggur það í loftinu og kemur í veg fyrir 

að fjölskyldan geti átt gæðastundir saman. Heimanám er því eins og 

óvelkomin gestur á heimilum fjölskyldna (Wingard og Forsberg, 2009; Kohn, 

2006, bls. 14‒15; ). 

Fyrir utan það að þurfa að finna tíma og stað til að vinna heimanámið þá 

krefst það líka vissrar kunnáttu af foreldrum, sem þeir búa oft ekki yfir 

(Kohn, 2006, bls. 10). Námsefnið getur verið ofar getu foreldra og þá getur 

skort þjálfun og þekkingu á efninu til þess að geta aðstoðað nemendur við 

að ljúka verkefnum á fullnægjandi hátt (Kralovec og Buell, 2000, bls. 18). 

Heimanám getur reynst mörgum börnum þrautinni þyngra, þau gráta, 

eru taugaveikluð og pirruð. Það er bæði streituvaldandi að finna tíma til að 

sinna heimanáminu sem og að það standist kröfur kennarans. Aftur á móti 

eru börn misfær um það að takast á við þetta álag, sumum finnst það 

auðvelt en öðrum finnst það erfitt. Skóladagurinn er langur og er í raun 

vinnudagur barnanna. Fullorðnir þekkja það af eigin raun að koma þreyttir 

heim úr vinnunni. Það gera börnin líka fyrir utan að þau koma þreytt heim 

úr skólanum. Þá þurfa börnin að draga upp bækurnar og færa „vinnuna 

heim til sín“ (Kohn, 2006, bls. 10‒12). 

Kohn bendir á að hægt væri að eyða þeim tíma sem fer í heimanám í 

eitthvað annað. Börn hafa minni tíma til að vera með foreldrum sínum 

þegar þau sinna heimanámi. Einnig eru færri tækifæri til annars konar náms 

en hins hefðbundna bóknáms, sem er engu að síður mikilvægt. Börn geta 

síður lesið sér til skemmtunar, eignast vini og verið með þeim, stundað 

einhverja hreyfingu, hvílt sig eða „bara“ fengið að vera börn. Skóladagurinn 

er langur og að honum loknum eiga börn að hafa tíma fyrir sig sjálf og geta 

gert það sem þau langar til. Fjölskyldan á að geta nýtt tímann saman og 

börnin eiga að fá að vera börn (Kohn, 2006, bls. 15‒17).  

Þessi sjónarmið Kohn (2006, bls. 15‒17) koma heim og saman við það 

sem kemur fram í 31. gr. Barnasáttmála Sameinuðu þjóðanna þar sem segir: 

1. Aðildarríki viðurkenna rétt barns til hvíldar og tómstunda, til að 
stunda leiki og skemmtanir sem hæfa aldri þess, og til frjálsrar 
þátttöku í menningarlífi og listum. 

2. Aðildarríki skulu virða og efla rétt barns til að taka fullan þátt í 
menningar- og listalífi, og skulu stuðla að því að viðeigandi og jöfn 
tækifæru séu veitt til að stunda menningarlíf, listir og 
tómstundariðju. 

„Mikilvægasta viðhorf sem börn geta tileinkað sér er löngunin 

að læra meira“ (Dewey, 1938). 

     Kohn bendir á að ef viðhorf barns til heimanáms sé neikvæð geti barnið í 

kjölfarið orðið neikvætt til skólans og náms yfir höfuð (Kohn, 2006, bls. 17). 

Það er alls ekki gott í ljósi þess að við viljum að börnin okkar hafi áhuga á 

námi og vilji læra, en það er einmitt markmið Aðalnámskrár grunnskóla 

(2011) og kennara að ná því fram og það vilja foreldrar sjá. Einnig bendir 

Kohn á mikilvægi þess að vekja forvitni hjá börnum en með forvitninni 

kemur oftast áhuginn á náminu. Flest börn þola ekki heimanám og þau 

draga á langinn að vinna það eins lengi og þau komast upp með. Heimanám 

getur því verið eitt áhrifaríkasta „tækið“ til að slökkva áhuga og forvitni 

barna (Kohn, 2006, bls. 17).  

Kohn segir frá Phil Lyons, kennara í Bandaríkjunum, sem ákvað að hætta 

að leggja fyrir heimanám. Í kjölfarið fóru nemendur að koma með greinar og 

fréttir í skólann sem þeir höfðu rekist á sjálfir og vakið hafði áhuga þeirra. Út 

frá þessu spruttu alls konar umræður og skemmtilegar vangaveltur. Þegar 

nemendum var gefið frí frá heimanámi leituðu þeir sér sjálfir þekkingar sem 

vakti áhuga þeirra. Með þessu móti var lærdómurinn ekki einungis með það 

að markmiði að muna það sem lært var fyrir próf, heldur leituðu nemendur 

og urðu sér útum raunverulega þekkingu (Kohn, 2006, bls. 17‒19) 

Þeir þættir sem nefndir eru hér að ofan eiga að sjálfsögðu ekki við um öll 

börn en flest börn og fjölskyldur þeirra finna einhvern tímann fyrir 

einhverjum þessara ofantöldu þátta þegar kemur að því að vinna heimanám 

(Kohn, 2006, bls. 19).  

2.6 Viðhorf til heimanáms 

Margir fræðimenn benda á að algengt virðist vera að foreldrar krefjist þess 

af kennaranum að setja fyrir heimanám. Margir foreldrar standa í þeirri trú 

að námsárangur barna þeirra sé að einhverju leyti undir heimanámi 

kominn. Því finnst kennurum þeir vera undir ákveðinni pressu frá foreldrum 

og stjórnendum skóla að setja fyrir heimanám, þrátt fyrir þau ofangreindu 

áhrif sem heimanám getur haft. Því virðist vera ákveðin mótsögn í kröfum 

foreldra, þeir vilja hafa heimanám svo börnin „nái árangri“, en aftur á móti 

kvarta þeir yfir tímanum sem fer í það (Bennett og Kalish, 2006, bls. 2‒3; 

Kohn, 2006, bls. 19–20). Foreldrar sem vilja taka virkan þátt í heimanámi 

barna sinni finna fyrir því að því fylgir ákveðin skuldbinding og þeir þurfa oft 

að eyða miklum tíma í að aðstoða og missa þá af því að gera eitthvað 

annað, til dæmis að eiga notalega kvöldstund, vinna að eigin verkefnum eða 

að stunda félagslíf (Xu og Yuan,  2003, bls. 28‒29). 

Í niðurstöðum rannsóknar Symeou (2006) kemur fram að það sem 

foreldrar kvarta einna helst yfir varðandi heimanám er magnið og þeir 

erfiðleikar sem fylgja því að fá börnin til að ljúka heimanáminu. Einnig 

kvarta foreldrar með lágt menntunarstig yfir því að þeir eigi erfitt með að 

aðstoða börnin með námið og hefur það áhrif á sjálfstraust og sjálfsálit 

þeirra  (Symeou, 2009, bls. 83).  

Rannsókn Xu og Yuan (2003, bls. 27) sýnir að viðhorf barna til 

heimanáms verði neikvæðara með árunum. Nemendur í  5. bekk eru 

almennt neikvæðari gagnvart heimanámi og njóta þess síður að vinna það 

en nemendur í 1. bekk. Hvað veldur þessu er óljóst, en draga má þá ályktun 

að það sé vegna þeirra neikvæðu áhrifa sem heimanám hefur á nemendur 

og jafnvel á samskipti þeirra við foreldra. 

Samkvæmt Kralovec og Buell (2000) er ein helsta ástæða þess að 

nemendur vilji ekki vinna heimavinnuna sína tímaleysi eða öllu heldur 

hversu tímafrekt heimanám getur verið. Segjast nemendur frekar vilja eyða 

tíma sínum með vinum og stunda íþróttir ásamt öðrum tómstundum. Sumir 

sjá ekki tilganginn með heimanámi, sérstaklega ef kennarinn á ekki að fá 

það afhent eða ef hann fer ekkert yfir það (Kralovec og Buell, 2000, bls. 56‒

28). Sú er eflaust raunin þegar heimavinnan er í formi vinnubókaverkefna, 

það er ekki alltaf sem kennarar gefa sér tíma til að fara yfir hverja vinnubók 

og athuga hvort nemendur leysi verkefnin rétt.  

2.7 Foreldrar og heimanám 

Kryger og Ravn (2009, bls. 7) benda á að heimanám sé einn algengasti 

samskiptavettvangur skóla og foreldra. Foreldrar eru án án efa mikilvægur 

þáttur í menntun barna sinna og er vægi þeirra einna mest þegar kemur að 

heimanámi. Í 18. gr. laga um grunnskóla 2008 nr. 91 segir:  

Foreldrar skuli hafa samráð við skólann um skólagöngu barna sinna, 

fylgjast með og styðja við skólagöngu þeirra og námsframvindu og 

stuðla að því að börnin mæti úthvíld í skólann og fylgi skólareglum. 

Þeir skulu fá tækifæri til að taka þátt í námi barnsins, svo og í 

skólastarfinu almennt (Lög um grunnskóla, 2008).  

Skilgreining á þátttöku foreldra í heimanámi getur verið flókin þar sem 

hún getur verið margvísleg og komið fram á ólíkan hátt. Hún getur allt í 

senn falist í því að skapa vinnuumhverfi, finna tíma, stjórna athygli, hvetja 

áfram sem og hafa áhrif á tilfinningar barns til námsins. Viðhorf foreldra til 

heimanáms og aðstoðin sem þeir veita geta haft víðtæk áhrif, til dæmis á 

viðhorf nemenda til heimanáms og skólans, hegðun þeirra og 

markmiðasetningu. Einnig hefur verið sýnt fram á að stuðningur foreldra 

getur komið fram í betra gengi nemenda í skólanum (Walker, Hoover-

Dempsey, Ice og Whitaker, 2009, bls. 26‒29). Eins og fram hefur komið 

virðast foreldrar vilja hafa heimanám og telja það gera nemendur að betri 

námsmönnum, en á sama tíma kvarta þeir yfir heimanáminu og þeim tíma 

sem fer í það. Ekki sjá allir foreldrar heimanám í sama ljósi og getur viðhorf 

þeirra meðal annars farið eftir samfélagslegri stöðu þeirra. Ómenntuðum 

foreldrum finnst oft óþægilegt að aðstoða við heimanám þar sem þeir átta 

sig á að þeir eru ekki færir, vegna lágs menntunarstigs, um að veita þá hjálp 

sem börnin þeirra þurfa á að halda. Þegar þeir aftur á móti hjálpa börnum 

sínum eru þeir hræddir um að hafa rangt fyrir sér og láta börnin gera 

einhverja vitleysu, sem þeir óttast að muni koma niður á þeim í skólanum. 

Þeir eru líka hræddir um að fá spurningar frá börnunum sem þeir geta ekki 

svarað. Heimanám ýtir undir óvissu þessara foreldra og foreldra sem eru 

erlendir að uppruna. Þeir vita að það besta fyrir börnin þeirra er að sækja 

sér menntun en um leið og börnin auka við menntun sína eykst 

þekkingarbilið á milli foreldra og barna ásamt því sem bilið eykst á milli  

menningar foreldranna og þeirrar menningar sem börnin læra í skólanum 

(Glasman, 2009, bls. 41‒42). Þegar öllu er á botninn hvolft er það samt sem 

áður stuðningur foreldranna sem skiptir mestu máli og hefur mest áhrif. 

Hann skiptir meiri máli en stéttarstaða, menntun og fátækt (Hallam, 2009, 

bls. 47‒48). 

2.7.1 Viðhorf foreldra til heimanáms 

Eins og fram kemur í kafla 5.1 er mikil fylgni milli viðhorfa foreldra til 

heimanáms og viðhorfa nemenda. Það þýðir að séu foreldrar jákvæðir 

gagnvart heimanámi er líklegt að börn þeirra séu það líka. Hið sama á við ef 

foreldrarnir eru neikvæðir gagnvart heimanámi, börn þeirra eru líklegri til 

að líta heimanám neikvæðum augum frekar en jákvæðum (Xu og Yuan, 

2003, bls. 28; Walker, Hoover-Dempsey, Ice og Whitaker, 2009, bls. 29). 

Augljóst er að ábyrgð foreldra er mikil og geta þeir haft ráðandi áhrif á 

viðhorf barna sinna. Þó má benda á að raunveruleg viðhorf foreldra þurfa 

ekki endilega að vera þau viðhorf sem þeir síðan endurspegla til barnanna 

sinna. Stór hluti barna vinnur einungis heimavinnuna sína til að fá samþykki 

foreldra og kennara (Xu og Yuan, 2003, bls. 28). Ef foreldri er neikvætt 

gagnvart heimanámi finnst barni það eflaust ekki þurfa að sinna því til að fá 

samþykki foreldris, og verður þar af leiðandi ólíklegra til að sinna 

heimanáminu. 

Margir foreldrar segja magn þess heimanáms sem lagt er fyrir börn 

þeirra vera „hæfilegt“ en greina samt sem áður frá mörgum neikvæðum 

áhrifum sem börnin finna fyrir vegna heimanáms sem er talið upp hér að 

framan. Ein ástæða þessa ósamræmis er trú foreldra á skólakerfið og 

kennara barnanna. Eitt er það þó sem foreldrar vita ekki en það er að það 

eru svo gott sem engin námskeið í kennaranámi sem fjalla um heimanám og 

því lítil fræðsla sem kennarar fá um efnið. Margir kennarar vita því lítið um 

kosti og ókosti heimanáms og þar af leiðandi vita þeir ekki hvaða ávinning 

það hefur að setja fyrir heimavinnu (Bennett og Kalish, 2006, bls. 3). 

2.7.2 Þátttaka foreldra 

Margar rannsóknir hafa sýnt fram á tengsl þátttöku foreldra í námi barna 

sinna  og námsárangurs þeirra. Foreldrar geta hvatt börnin sín áfram, kennt 

þeim mikilvæga námshæfni, styrkt hegðun þeirra og viðhorf til náms og 

leiðbeint þeim. Þegar foreldrar hvetja börnin sín er það líklegt til að auka 

afköst þeirra, sjálfstraust og þrautseigju þegar þau vinna heimanám. 

Mikilvægt er að foreldrar hvetji börn sín strax í upphafi, þegar börnin eru 

enn móttækileg fyrir jákvæðum áhrifum frá foreldrum og líklegri til að taka 

upp viðhorf þeirra. Þegar foreldrar taka þátt í heimanámi barna sinna geta 

foreldrar hjálpað börnum að skilja hvernig og hvers vegna námsefnið og 

þekkingin sem þau afla sér er mikilvæg til að ganga vel í námi og skóla. 

Jafnframt geta foreldrarnir hjálpað börnunum að skilja hvernig það sem þau 

læra í dag getur gagnast þeim í komandi framtíð og áframhaldandi námi 

(Walker o.fl., 2009, bls. 28-29, 32). 

Rannsóknir sýna að algengara er að mæður aðstoði við heimanámið en 

feður. Samkvæmt Safont-Mottay, Oubrayrie-Roussel og Lescarret (2009, 

bls. 97) aðstoða 95 prósent mæðra börn á grunnskólaaldri við heimanám en 

70 prósent feðra. Mörg börn fá einnig aðstoð frá öðrum en foreldrum 

sínum, má þar nefna ömmur og afa, systkini og skólasystkini. Tíminn sem 

foreldrar verja í aðstoð eykst jafnt og þétt með aldri barnanna þeirra, því 

verja foreldrar eldri barna meiri tíma í heimanámsaðstoð en foreldrar yngri 

barna. Í Frakklandi verja foreldrar og börn til að mynda um 19 

klukkustundum á mánuði í heimanám, sem eru tæpir fimm klukkutímar á 

viku (Safont-Mottay o.fl., 2009, bls. 97). Lítið er til af upplýsingum um þann 

tíma sem íslensk börn verja í heimanám á viku en á heimasíðum nokkurra 

grunnskóla má sjá að mælst er til þess að börn á yngsta stigi verji um 15‒30 

mínútum á dag í heimanám eftir því í hvaða bekk þau eru. Nemendur verja 

samkvæmt því allt frá rúmum klukkutíma á viku upp í tvo og hálfan tíma í 

heimanám, yngri börn minni tíma sem eykst svo með hverjum bekk 

(Lundarskóli, 2014; Selásskóli, 2014; Setbergsskóli, 2014; Þingeyjarskóli, 

2014). Þessi tími er að sjálfsögðu aðeins til viðmiðunar og það sem skólarnir 

mælast til að sé notaður. 

Eins og kemur fram hér að ofan er mikilvægt að foreldrar taki þátt í námi 

barna sinna vegna þess að þeir geta opnað augu nemenda fyrir ýmsum 

viðhorfum, aukið þekkingu þeirra, færni og hegðun sem auðveldar nám 

(Walker o.fl., 2009, bls. 32‒33). Samkvæmt Van Voorhis (2009, bls. 142‒

143) myndu foreldrar aðstoða börn sín meira ef þeir fengju leiðbeiningar 

um hvernig best væri að aðstoða börnin við heimanámið. Það er  í  höndum 

kennara að aðstoða foreldra og þeim veita þessar upplýsingar  og benda 

þeim á að þátttaka foreldra geti skipt sköpum, því sú vitneskja er eflaust 

ekki allra. Walker og félagar (2009) benda á þrjár aðferðir til að auka 

þátttöku foreldra í skólastarfi. Í fyrsta lagi þarf að upplýsa foreldra um 

árangursríkar leiðir til að aðstoða nemendur í námi. Þá er gott fyrir þá að 

vita að þeir geta beitt ýmsum leiðum við að aðstoða börnin við 

heimanámið, til dæmis með því að hvetja börnin áfram, styrkja þau og 

kenna þeim. Í öðru lagi gagnast það nemendum vel þegar foreldrar hafa góð 

tök og kunnáttu á námsaðferðum. Sú kunnátta styrkir nemendur mjög í 

námi sínu, sérstaklega þegar notaðar eru mismunandi aðferðir, allt eftir því 

sem hentar námsefni og aðstæðum hverju sinni. Auk þessa er stuðningur 

foreldra ómetanlegur, hann getur hjálpað mikið til þó svo námsefnið sé ofar 

skilningi foreldra og þeir geti ekki hjálpað við það. Í þriðja lagi er nefnt 

mikilvægi þess að foreldrar fái upplýsingar um það hvernig börnin geta lært 

af þeim og aðkomu þeirra að heimanáminu og þá eiginleika sem börn 

tileinka sér við þá aðkomu. Þessir eiginleikar eru til dæmis persónulegar 

skoðanir, viðhorf, færni og hegðun sem er oft mikilvæg til að nemendur 

verði sjálfstæðir á mismunandi sviðum náms (Walker o.fl., 2009, bls. 27, 32‒

33). 

Það er í höndum skóla og bekkjarkennara að upplýsa foreldra um 

mikilvægi þátttöku þeirra og hvernig þeir geti á sem árangursríkastan máta 

aðstoðað börn sín í námi. Til dæmis geta foreldrar einungis með jákvæðni 

að vopni komið í veg fyrir að börn á aldrinum 8 til 12 ára upplifi hjálparleysi 

þegar þau vinna heimanámið sitt (Walker o.fl., 2009, bls. 33‒34). 

2.7.3 Þátttaka foreldra barna sem eiga erfitt með nám  

Þegar nemendur eiga við námserfiðleika að stríða getur stuðningur foreldra 

skipt afar miklu máli og samkvæmt Howard (2005) er mikilvægt að gott 

samstarf sé á milli heimilis og skóla. Foreldrar geta hvatt börnin sín áfram, 

þeir geta kennt þeim aðferðir, innrætt gildi og byggt upp væntingar hjá 

þeim. Að auki geta foreldrar veitt börnum ró og næði til náms sem er ekki 

alltaf til staðar í skólanum, einnig geta þeir séð börnum sínum fyrir efni og 

hjálpargögnum og veitt þeim mikilvægan stuðning í náminu. Vitaskuld geta 

þó komið upp vandamál þegar foreldrar veita börnum sínum námsaðstoð 

og verða bæði foreldrar og kennarar að gæta þess að ekki sé til of mikils 

ætlast af foreldrum. Sem dæmi má nefna að það á ekki að vera í höndum 

foreldra að kenna börnum sínum námsefnið. Ef foreldrar eru komnir í 

kennarahlutverkið gefur það til kynna að barnið hafi ekki náð tökum á 

námsefninu í skólanum. Það bendir til þess að barnið hafi ekki náð þeirri 

færni eða þekkingu sem þarf til að vinna verkefnið og heimaverkefnið sé því 

of þungt fyrir það. Einnig geta foreldrar ruglað börnin í ríminu með því að 

nota aðrar aðferðir en kennarinn notar í skólanum, það gerir börnin enn 

„týndari“ og getur komið í veg fyrir að þau öðlist skilning á efninu. Í þriðja 

og síðasta lagi þurfa foreldrar að vita hvenær á að stoppa en þegar 

heimanámið er farið valda togstreitu milli foreldra og barna og koma af stað 

ágreiningi er tímabært að leggja niður blýantinn og taka sér hvíld. Með því 

að halda áfram er líklegt að nemendur verði neikvæðari gagnvart námi og 

finni fyrir kvíða og reiði gagnvart því. Undir slíkum kringumstæðum er harla 

ólíklegt að nokkurt nám muni eiga sér stað. Ef þessar aðstæður koma upp er 

gott að foreldrar aðstoði börnin við að koma sér af stað og séu til staðar og 

aðstoði þegar börnin sjálf kalla eftir því (Howard, 2005, bls. 7). 

Í upphafi skólaárs þurfa kennari og foreldrar barna sem eiga við 

námsvanda að stríða  að ræða saman um námið og heimanámið og hvernig 

því skuli háttað. Gott er að foreldrar og kennarar ræði reglulega saman yfir 

skólaárið eða hafi samskipti sín á milli, hvort sem er í gegnum fréttabréf, 

tölvupóst, símtöl eða með því að halda fundi öðru hverju. Þá er mikilvægt 

að kennarar mæti foreldrum á þeirra forsendum, til dæmis með því að ræða 

saman á tímum sem hentar foreldrum eða með því að tala við þá á þeirra 

móðurmáli, til þess gæti þurft að hafa túlk til staðar. Fyrir foreldra er 

mikilvægt að fá ekki einungis neikvæðar fréttir af börnum sínum, heldur að 

kennari hafi líka fyrir því að upplýsa um það sem hefur farið vel og er 

jákvætt í fari barnsins. Þegar þarf að ræða það sem miður hefur farið er gott 

er að byrja samtölin alltaf á einhverju jákvæðu og ræða síðan það sem betur 

má fara eða það sem hefur farið úrskeiðis (Howard, 2005, bls. 7‒8). 

2.8 Samantekt  

Eins og greint hefur verið frá er heimanám og gagnsemi þess mikið 

ágreiningsmál. Heimanám á sér langa sögu og hefur verið lagt fyrir svo lengi 

sem elstu menn muna. Nám hefur hins vegar tekið miklum breytinum og í 

dag er nám mjög ólíkt því sem tíðkaðist við upphaf skólahalds auk þess sem 

bæði skóladagurinn og skólaárið hafa lengst.  

Heimanám getur verið mjög fjölbreytilegt. Það getur verið hefðbundið, 

stundum kallað hefðbundið „blað og blýants heimanám“. Þá er áherslan 

ekki einungis á námsefnið heldur að nemendur læri að temja sér 

sjálfsstjórn, námstækni og tímastjórnun. Heimanám getur einnig verið 

óhefðbundið og er þá aukin áhersla lögð á verklega vinnu og það að 

fjölskyldan noti tímann saman til að leysa ákveðin verkefni eða viðfangsefni 

sem tengjast námi og áhugasviðum nemenda.  

Hafa verður í huga að það er misjafnt hvað hentar hverjum og einum 

nemanda, það sem auðveldar einum námið getur gert það erfiðara fyrir 

annan. Því mæðir mikið á kennurum að skipuleggja heimanámið vel, bæði 

hvað varðar uppbyggingu, innihald og framsetningu. Þeir þurfa að vega og 

meta hvað hentar hverjum nemanda og ákveða út frá því hvernig 

heimanáminu skuli vera háttað. Við skipulag heimanáms er gott að huga að 

fimm einkennum góðs heimanáms en þau eru tilgangur, skilvirkni, tenging 

nemenda við verkefni, hæfnimiðuð heimavinna og útlit og uppsetning 

verkefna. 

Þeir sem aðhyllast heimanám benda á að það auki skilning nemenda á 

námsefni, hjálpi þeim að þróa með sér góðar námsvenjur, þeir læri 

tímastjórnun ásamt því að læra að axla ábyrgð á eigin námi. Einnig er bent á 

tækifæri foreldra til að taka þátt í og fylgjast með námi barna sinna og þau 

jákvæðu áhrif sem foreldrar geta haft. Síðast en ekki síst er heimanám talið 

bæta námsárangur nemenda og hafa rannsóknir sýnt fram á að þeir sem 

vinna heimanám standi sig betur á prófum en nemendur sem vinna ekki 

heimanám.  

Þeir sem eru mótfallnir heimanámi bera fyrir sig þau rök að heimanám 

skapi átök innan fjölskyldunnar, foreldrar og börn rífast sem síðan veldur 

spennu og hefur áhrif á fjölskyldulífið. Heimanám getur sett visst álag á 

börn og foreldra og krafist vissrar þekkingar af foreldrum sem þeir búa ekki 

alltaf yfir. Einnig getur heimanám valdið streitu hjá börnum og tekið af þeim 

tíma sem annars færi í aðrar athafnir. Að lokum getur heimanám minnkað 

áhuga þeirra á námi, slökkt forvitni þeirra og valdið skólaleiða. 

Í almennum hluta Aðalnámsskrár grunnskóla (2011, bls. 72) kemur fram 

að það sé undir foreldrum komið að sjá til þess að börn sinni heimanámi 

sínu auk þess sem segir í 19. gr. laga um grunnskóla (2008) að foreldrar beri 

ábyrgð á námi barna sinna. Því er enginn vafi á því hversu stóran sess 

foreldrar skipa í námi barna sinna og hversu miklu máli skiptir að gott 

samstarf sé á milli heimila og skóla. Þess vegna er afar mikilvægt að 

kennarar hlusti á sjónarmið foreldra um heimanám og hvað hentar hverju 

barni fyrir sig. Viðhorf foreldra til heimanáms hafa mjög mikil áhrif á viðhorf 

barna þeirra þar sem börn eru mjög líkleg til að endurspegla viðhorf 

foreldra sinna. Einnig hafa rannsóknir sýnt fram á tengsl þátttöku foreldra í 

námi og námsárangurs barna þeirra. Með því að hvetja börnin, aðstoða þau 

og leiðbeina þeim eru foreldrar líklegir til að auka afköst barna sinna, 

sjálfstraust og þrautseigju. Margir foreldrar gætu þurft aðstoð við þetta, fá 

upplýsingar um til hvers er ætlast af þeim, hvernig þeir geti aðstoðað sem 

og hvenær sé heppilegast að þeir stígi til hliðar og leyfi börnunum að 

spreyta sig sjálf. Sú fræðsla þarf að vera í höndum kennara. 

Heimanám á sér bæði fylgjendur og andstæðinga, því fylgja margir kostir 

en því miður eru einnig ókostir. Heimanám snertir ekki bara nemendur 

heldur hefur það áhrif á alla fjölskylduna og það er einmitt viðfangsefni 

rannsóknarinnar sem fjallað er um í næsta kafla. Í rannsókninni eru skoðuð 

viðhorf foreldra til heimanáms með hliðsjón af ólíkum stefnum skóla, ásamt 

því að heyra skoðanir foreldra á þeim kostum og ókostum sem fylgja 

heimanámi og hvort þeir samræmist því sem fræðimenn segja. Í kafla 3 er 

gerð grein fyrir rannsóknaraðferðinni sem notuð var og í kafla 4 eru 

niðurstöður rannsóknarinnar reifaðar. Að lokum eru umræður þar sem 

niðurstöðurnar eru tengdar við fræðilegar heimildir sem fjallað hefur verið 

um í verkefninu og rannsóknarspurningar. 

3 Rannsóknaraðferð  

Rannsóknaraðferðin sem stuðst var við í þessari rannsókn byggir á  

fyrirbærafræði (e. phenomenology). Fyrirbærafræði felst í því að reyna að 

skilja viðmælendur með því að „fá lánaða“ reynslu þeirra og leitast við að 

sjá viðfangsefnið með þeirra augum. Í fyrirbærafræðilegum rannsóknum fá 

rannsakendur oft verðmætar upplýsingar sem erfitt er að fá með öðrum 

hætti en fyrirbærafræðilegum rannsóknum. Þátttakendur eru fáir og 

markmiðið er að skilja mannlega reynslu út frá sjónarhorni viðmælenda. 

Markmiðið er ekki alhæfa eða komast að einni réttri niðurstöður, heldur er 

markmiðið að dýpka skilning og auka þekkingu á viðfangsefninu sem í 

þessari rannsókn er heimanám (Sigríður Halldórsdóttir, 2013, bls. 281).  

Í upphafi kaflans er fjallað um þá rannsóknarhefð sem beitt var við 

rannsóknina. Næst er gerð grein fyrir rannsóknarspurningum, þá 

þátttakendum og gagnasöfnunaraðferðum, þar næst gagnagreiningu, 

siðferði rannsóknarinnar, gildi hennar og í lokin er gerð grein fyrir 

takmörkunum rannsóknarinnar. 

3.1 Rannsóknarhefð 

Sú rannsóknaraðferð sem notuð var í þessari rannsókn kallast eigindleg 

rannsóknaraðferð. Í eigindlegum rannsóknum er leitast við að skilja og lýsa 

tilteknum mannlegum fyrirbærum. Þær eru heildrænar og áhersla er lögð á 

að sjá heildarmynd tiltekins fyrirbæris og tengsl innan ákveðins kerfis eða 

menningar. Einnig er áhersla á hið persónulega og það sem er hér og nú, 

með því er átt við að skilja eitthvað en ekki endilega að spá fyrir um 

eitthvað. Talað er um að í eigindlegum rannsóknum sé rannsakandinn 

mælitækið, í þessu tilfelli er það mælitæki ég sjálf (Sigríður Halldórsdóttir, 

2013, bls. 239). 

Eigindlegum rannsóknum hefur verið skipt í þrjá flokka. Þessir þrír 

flokkar eru 1) áhersla á tungumálið sem tjáskiptamiðil og sem 

menningarþátt, 2) áhersla á samfellur, meðal annars með því að koma auga 

á og flokka þætti og tengsl þeirra og koma auga á mynstur og að lokum 3) 

áhersla á að skilja merkingu einhvers, það er að koma auga á þemu til að 

lýsa fyrirbærum eða reynslu fólks og áhersla á túlkun (Sigríður 

Halldórsdóttir, 2013, bls. 240‒241). 

Í eigindlegum rannsóknum veltur mikið á aðferðafræðilegri færni 

rannsakandans, þekkingu á efninu, næmi og nákvæmni. Oft er talað um 

rannsakandann sem „mælitækið“ í eigindlegum rannsóknum. Sjaldnast 

komast tveir fræðimenn að sömu niðurstöðu þó svo að þeir standi frammi 

fyrir sama viðfangsefni eða verkefni (Sigríður Halldórsdóttir, 2013, bls. 293). 

3.2 Rannsóknarspurningar  

Með hliðsjón af þeim sjónarmiðum varðandi heimanám sem lýst er í 

inngangi ritgerðarinnar afmarkaði ég rannsóknarspurningar á eftirfarandi 

hátt:  

Hver eru viðhorf sex foreldra sem eiga börn á yngsta stigi grunnskólans í 

þremur grunnskólum sem hafa ólíka stefnu um heimanám?  

Undirspurning: 

Hverjir eru kostir og ókostir heimanáms að þeirra mati? 

Viðmælendur eru sex foreldrar barna á yngsta stigi grunnskólans, fimm 

mæður og einn faðir úr þremur grunnskólum og er markmið 

rannsóknarinnar að skilja viðhorf þeirra og reynslu af heimanámi barna 

sinna með hliðsjón af  ólíkum stefnum skólanna.  

Í rannsókninni verður beitt einni helstu aðferð eigindlegra rannsókna, 

opnum viðtölum. 

3.3 Þátttakendur 

Þátttakendur eru foreldrar sex barna úr þremur mismunandi grunnskólum á 

yngsta stigi grunnskólans, fimm mæður og einn faðir. Rannsakandi kannast 

við alla viðmælendur og vissi að þeir ættu börn á yngsta stigi grunnskólans í 

þeim skólum sem rannsakandi vildi framkvæma rannsóknina. Haft var 

samband við þátttakendur í gegnum Facebook og þeir spurðir hvort þeir 

vildu taka þátt í rannsókninni. Allir samþykktu að taka þátt og ég mælti mér 

mót við foreldrana í framhaldinu. Í fimm af sex viðtölum fór rannsakandi á 

heimili viðmælenda og fór viðtalið fram þar. Þegar á staðinn var komið var 

óskað eftir viðtali við það foreldri sem helst aðstoðaði barnið við 

heimanámið. Í einu viðtalinu óskaði viðmælandi eftir að fá að koma á 

heimili rannsakanda og fór því viðtalið fram þar. 

Úrtak rannsóknarinnar var valið út frá markmiði rannsóknarinnar. Er því 

um að ræða úrtak sem er nokkurn veginn á milli þess að vera 

hentugleikaúrtak og markmiðsúrtak. Hentugleikaúrtak er það þegar 

rannsakandi velur þátttakendur þar sem auðvelt er að ná til þeirra en 

markmiðsúrtak er það þegar rannsakandi velur úrtakið með hliðsjón af 

markmiði rannsóknar (Þórólfur Þórlindsson og Þorlákur Karlsson, 2013, bls. 

124). Þess vegna voru valdir foreldrar sem eiga börn á yngsta stigi 

grunnskólanna þriggja sem rannsakandi óskaði eftir að skoða. 

Stefna grunnskólanna þriggja er ólík hvað varðar heimanám. Haft var 

samband við skólastjóra eða aðstoðarskólastjóra skólanna í gegnum 

tölvupóst til að fá upplýsingarnar um fyrirkomulag heimanáms í skólunum. 

Skóli A er með þá stefnu á yngsta stigi að hafa ekkert heimanám fyrir utan 

lestur. Í skóla B er ekki nein stefna hvað varðar heimanám og er ákvörðun 

um heimanám undir hverjum kennara komin. Í skóla C er heimanám aftur á 

móti talið nauðsynlegur þáttur í skólastarfinu. Það er talið mikilvægt til þess 

að rifja upp og festa betur í minni það sem lært var í skólanum og þar með 

þjálfa betur námsaðferðir, einnig til að nemendur mæti betur undirbúnir í 

kennslustundir. Þetta er talið leiða til meiri virkni og þess að nemendur hafi 

meira gagn af náminu og kennslunni. Skólinn leggur mikla áherslu á að 

nemendur temji sér strax í upphafi skipulögð vinnubrögð við heimanám. 

3.4 Opin viðtöl  

Í rannsókninni voru tekin hálfopin viðtöl, en þau byggjast á samræðum 

þátttakenda og rannsakanda. Spurningaramma var fylgt að mestu en leitast 

var við að fylgja leiðbeiningum Sigríðar Halldórsdóttur (2013, bls. 289) um 

að vera vakandi og hafa augun opin fyrir nýjum spurningum og leita 

skýringa á þeim sjónarmiðum sem fram komu. Að efninu til samanstóðu 

viðtölin af upplifun foreldra af heimanámi barna sinna. Í upphafi voru 

bakgrunnsspurningar um foreldrana og hag þeirra lagðar fyrir, spurt var um 

fjölda barna á grunnskólaaldri, aldur þeirra og menntun foreldra. Þá var 

spurt almennt um heimanámið hjá barni/börnum viðmælenda, þau 

samskipti sem eiga sér stað í sambandi við heimanámið og mikilvægi 

heimanáms að þeirra mati. Spurningarammann má sjá í heild sinni í Viðauka 

C.  

Hálfopin viðtöl urðu fyrir valinu vegna þess hversu vel þau henta til að 

skilja reynslu þátttakenda út frá þeirra eigin sjónarhóli og finna 

sameiginlega reynslu (Helga Jónsdóttir, 2013, bls. 143).  

Í eigindlegum viðtölum er leitast við að ná á dýptina í umfjöllun um 

viðfangsefnið og skoða það frá mörgum ólíkum sjónarhornum með það að 

markmiði að ná fram eins mörgum blæbrigðum rannsóknarefnisins og 

kostur er á, þó með tilgang rannsóknarinnar að leiðarljósi. Reynt var að 

halda í heiðri ábendingum um framkvæmd eigindlegra viðtala eins og að 

gefa aðstæðum sérstakan gaum, hlusta á viðmælendur og reyna að skilja 

þær tilfinningar sem þeir bera til viðfangsefnisins. Þá þarf rannsakandi að 

túlka tjáningu viðmælenda með og án orða auk þess að veita hlýju og sýna 

einlægni og vera á sömu bylgjulengd og þeir (Helga Jónsdóttir, 2013, bls. 

143 og 145). 

3.5 Gagnagreining 

Gögnin sem hér um ræðir eru textar sem hafa verið hljóðritaðir eftir 

viðtölum. Viðtölin voru tekin upp á iPhone 5-síma rannsakanda og voru 

hljóðupptökurnar fluttar í tölvu strax að viðtali loknu og eytt úr símanum.  

Upphaf gagnagreiningar í eigindlegum rannsóknum felst í því að lesa vel 

yfir gögnin. Sigríður Halldórsdóttir (2013, bls. 290) og Creswell (1998, bls. 

140) mæla með því að gögnin séu í upphafi lesin tvisvar til þrisvar sinnum 

yfir með það að leiðarljósi að fá heildarsýn yfir þau og fylgdi ég þessum 

ábendingum. Í þriðja yfirlestri skrifaði ég athugasemdir út á spássíu og 

punktaði glósur sem hjálpuðu mér enn frekar að fá betri sýn yfir 

upplýsingarnar. Við greiningu og úrvinnslu gagnanna voru fundin þemu í 

viðtölunum, en hvert þema fékk sinn lit á yfirstrikunarpenna. Þau fjögur 

þemu sem greind voru eru eftirfarandi: 

Fyrsta þemað er bakrunnur, það þema var valið út frá tveimur 

spurningum sem voru um fjölda barna sem viðmælendur eiga á 

grunnskólaaldri og aldur þeirra auk þess sem spurt var um menntun 

foreldra. Næsta þema er heimanámið, þar sem rætt var um hvernig 

heimanáminu er háttað, umfangi þess, hvernig það er uppbyggt, hvernig 

foreldrar vildu hafa það og tímann sem varið er í  heimanám. Þriðja þemað 

er samskipti foreldra og barna, en þar voru meðal annars rædd þau 

samskipti sem eiga sér stað á milli foreldra og barna þegar heimanám er 

unnið, hvort árekstrar hafi átt sér stað, hvað er erfiðast við heimanám, 

sjálfstæði og ábyrgð barnsins á heimanámi og áhrif heimanáms á samband 

þeirra. Fjórða og síðasta þemað er mikilvægi heimanáms þar sem meðal 

annars eru ræddir helstu kostir og ókostir heimanáms, hvort foreldrar teldu 

heimanám mikilvægt hvað námið varðar, hvort það hefði áhrif á námsgetu 

og hvaða áhrif foreldrar gætu haft á heimanám barna sinna. 

Þegar ég var búin að greina gögnin hitti ég viðmælendur aftur og gaf 

þeim tækifæri til að lesa þau yfir og ræða við mig um niðurstöðurnar. Með 

þessu móti fékkst staðfesting á því að rétt væri haft eftir viðmælendum og 

fengu þeir tækifæri til að bæta við eða breyta því sem ég hafði túlkað. Að 

sögn Creswell (1998, bls. 140) er þetta lykilatriði í gagnagreiningu. Í lokin var 

textinn kóðaður og honum raðað upp í mismunandi flokka. 

Þegar viðtölin höfðu öll verið skoðuð var búin til ein heildarmynd út frá 

þeim öllum. Það var gert með því að reyna að sjá hver „rauði þráðurinn“ í 

svörum foreldra væri. 

Þegar aðferðir fyrirbærafræði eru notaðar í rannsóknum fer 

gagnagreining fram í eftirfarandi þrepum (Creswell, 1998, bls. 147 og 150) 

sem reynt var að fylgja í þessari rannsókn: 

 Rannsakandi gengur út frá eigin lýsingu á reynslu af fyrirbærinu. 
Hann er meðvitaður um eigin viðhorf og fyrirfram mótaðar 
hugmyndir sínar um fyrirbærið. 

 Rannsakandi leitar eftir staðhæfingum í viðtölunum, hvernig hver 
og einn þátttakandi upplifir viðfangsefnið og vinnur út frá þeim. 
Allar staðhæfingar þátttakenda er jafn mikilvægar. Rannsakandi 
þróar út frá því lista af staðhæfingum án endurtekninga þannig að 
þær skarist ekki. 

 Staðhæfingarnar eru flokkaðar niður í einingar eftir merkingu þeirra 
og rannsakandi lýsir reynslu þátttakenda þar sem hann notar bæði 
eigin orð sem og orðrétt dæmi frá þátttakendum. 

 Rannsakandi reynir að endurspegla þær upplýsingar sem fram koma 
með því að nota eigin lýsingar.  

 Rannsakandi lýsir viðfangsefninu í heild sinni. 
 Ferlinu er fylgt eftir með tilliti til reynslu rannsakanda og með tilliti 

til reynslu hvers þátttakanda. Lokahnykkurinn er síðan þegar 
rannsakandi setur fram samsetta lýsingu á fyrirbærinu (Creswell, 
1998, bls. 147 og 150). 

3.6 Siðferðisleg álitamál 

Í rannsókninni var leitast við að hafa fjórar höfuðreglur siðfræðinnar um 

framkvæmd rannsókna að leiðarljósi. Fyrst er það sjálfræðisreglan (e. the 

principle of respect for autonomy) sem snýr að því að bera virðingu fyrir 

manneskjunni og sjálfræði hennar. Hver þátttakandi fékk í hendur 

upplýsingar um rannsóknina og hvað þátttakan fæli í sér. Eftir að hafa kynnt 

sér rannsóknina og markmið hennar skrifuðu þátttakendur undir upplýst 

samþykki sem sjá má í viðauka B. Með því staðfestu þátttakendur að þeir 

vissu hverju þeir gengju að með því að taka þátt og eins var þeim gerð grein 

fyrir því að þeir gætu  dregið sig úr rannsókninni kysu þeir svo, auk þess sem 

þeim var bent á rétt sinn til að svara ekki einstaka spurningum.  

Önnur reglan er skaðleysisreglan (e. the principle of non-maleficence) 

þar sem kveðið er á um að umfram allt skuli forðast að valda þátttakendum 

skaða og ganga þarf úr skugga um að þátttaka samrýmist hagsmunum 

þeirra. Í þessari rannsókn var nafnleyndar gætt og þess vegna er ekki hætta 

á að þátttakendur þekkist. Auk þess má halda því fram að  rannsóknarefnið 

sé fremur „skaðlaust“ hvað viðhorf varðar.  

Þriðja reglan er velgjörðareglan (e. the principle of beneficence) en 

markmið mitt með þessari rannsókn var að láta gott af mér leiða og vonandi 

bæta einhverju við þekkingu á heimanámi og koma á framfæri upplifun og 

viðhorfum foreldra til efnisins.  

Síðasta reglan er réttlætisreglan (e. the principle of justice) sem kveður á 

um sanngirni í dreifingu gæða og byrða og að hver og einn skuli fá það sem 

hann eða hún á skilið. Á þetta reynir við val á þátttakendum sem og við 

ákvörðun um hvað þeir fá í skiptum fyrir framlag sitt (Sigurður Kristinsson, 

2013, bls. 73‒75).  

Verkefnið var tilkynnt til Persónuverndar þar sem samþykki fékkst fyrir 

framkvæmd rannsóknarinnar. Allir þátttakendur lásu kynningu á 

rannsókninni og skrifuðu í kjölfarið undir upplýst samþykki. Öll gögn, 

upptökur og hljóðrituð skjöl eru geymd á USB-lykli í læstri hirslu á meðan 

verkefnið er unnið. Þegar vinnslu við verkefnið lýkur verður öllum þessum 

gögnum eytt.  

3.7 Gildi rannsóknarinnar 

Mikil umræða hefur átt sér stað um heimanám á undanförnum misserum 

og eru ekki allir á sama máli um gildi þess. Vil ég með þessari rannsókn (og 

ritgerð) reyna að varpa ljósi á viðhorf foreldra barna á yngsta stigi til 

heimanáms og hvort viðhorfin séu ólík eftir því hvaða stefna er viðhöfð í 

skólunum hvað varðar heimanám ásamt því að ræða við foreldrana um 

hvað þeim finnst vera kostir og gallar heimanáms. Markmið mitt er að 

rannsóknin og niðurstöður hennar verði sem mest upplýsandi um 

viðfangsefnið og aðstoði bæði mig og aðra kennara við að mynda sér 

skoðanir varðandi heimanám og afstöðu foreldra, hvað megi gera betur og 

hverju þurfi helst að huga að. Ég geng út frá þeirri forsendu að flestir ef ekki 

allir skólastjórnendur vilji að foreldrar séu ánægðir með skólastarfið og að 

nemendum líði vel í skólanum. Virðist heimanám vera einn af þeim þáttum 

sem hefur áhrif og er því vert að skoða vel tilgang þess áður en það er sett 

fyrir og þá einnig í hvaða formi það er, hvort sem er bóklegt og verklegt eða 

hvort um sé að ræða upplýsingaöflun, sameiginlegt viðfangsefni með 

foreldrum eða systkinum eða blanda af þessu öllu saman. 

Ávinningur þessarar rannsóknar mun vonandi skila sér jafnt til barna, 

bæði þeirra sem ég mun kenna sem og annarra, foreldra þeirra og annarra 

kennara. 

3.8 Takmarkanir rannsóknarinnar 

Þessi rannsókn nær eins og fram hefur komið aðeins til sex foreldra, tveggja 

úr hverjum skóla, og endurspeglar því aðeins skoðanir þeirra og viðhorf til 

heimanáms. Einnig tel ég það vera takmörkun að gagnasöfnun fór aðeins 

fram með viðtölum sem ég ein túlka niðurstöður út frá. Niðurstöðurnar gefa 

því ekki grundvöll til alhæfinga en varpa samt sem áður mikilvægu ljósi á 

upplifun foreldra af heimanámi og þau áhrif sem það hefur á heimili þeirra.  

4 Niðurstöður 

Í þessum kafla verða kynntar helstu niðurstöður rannsóknarinnar. 

Viðtalsgögnunum hefur eins og fram kemur í kafla 3.5 verið skipt upp í fimm 

þemu; bakgrunnsspurningar, þekkingu á viðfangsefninu, heimanámið, 

samskipti og mikilvægi heimanáms. Fjallað verður um hvert þema hér á 

eftir. 

4.1 Bakrunnur þátttakenda 

Eins og áður hefur komið fram voru tekin viðtöl við sex foreldra barna á 

yngsta stigi grunnskólans í þremur mismunandi grunnskólum sem höfðu  

ólíka stefnu varðandi heimanám.  

Hildur og Linda eiga börn í grunnskóla A, en stefna þess skóla varðandi 

heimanám er að leggja ekkert heimanám fyrir á yngsta stigi annað en lestur. 

Hildur á eitt barn á grunnskólaaldri sem var að ljúka 4. bekk og er hún sjálf 

einungis með grunnskólamenntun. Linda á tvö börn á grunnskólaaldri, en 

svo skemmtilega vill til að þau eru hvort í sínum skólanum. Dóttir hennar er 

í skóla A og var að ljúka 4. bekk, en sonur hennar er í skóla B og var að ljúka 

8. bekk. Linda er menntaður grunnskólakennari með M.Ed.-gráðu.  

Jóhanna og Kristín eiga börn í grunnskóla B.  Grunnskóli B er ekki með 

neina stefnu þegar kemur að heimanámi og er ákvörðunin um heimanám í 

höndum hvers kennara fyrir sig. Jóhanna á eitt barn á grunnskólaaldri sem 

var að ljúka 3. bekk og er hún menntaður tækniteiknari. Kristín á aftur á 

móti tvö börn á grunnskólaaldri, annað var að ljúka 7. bekk og hitt 4. bekk. 

Hún er þroskaþjálfi og er að ljúka við meistaragráðu í þeim fræðum. 

Hörður og Aldís eiga börn í grunnskóla C, en þar er heimanám talinn 

órjúfanlegur og nauðsynlegur þáttur í skólastarfi og er mikið lagt upp úr því 

eins og lýst er í kafla 3.3. Þau eiga hvort um sig eitt barn á grunnskólaaldri 

og luku börnin bæði 2. bekk síðastliðið vor. Hörður er með 

grunnskólamenntun en Aldís er menntaður lyfjafræðingur. 

 

4.2 Þekking þátttakenda á heimanámi 

Þegar þátttakendur voru spurðir hvaða skilning þeir leggðu á hugtakið 

heimanám voru svörin fjölbreytt en allir voru samt sammála um að það væri 

nám sem börn sinntu heima hjá sér. Hildur telur heimanám vera það sem 

barnið lærir heima, aukaverkefni eða verkefni sem nemendur ná ekki að 

fara yfir á skólatíma. Linda segir heimanám aftur á móti vera: 

Heimanám … er náttúrulega bara í mínum huga það nám sem þú 

þarft að sinna heima, bara halda áfram að vinna eitthvað sem þú 

varst að gera í skólanum, eða, eða gera eitthvað sem tengist því 

sem þú varst að vinna í skólanum. Getur verið, þarf ekkert endilega 

að vera eitthvað, skrifa í bók, þú veist, skrifa í bók eða lesa í bók. 

Það getur alveg verið bara að hjálpa mömmu að mæla í baksturinn 

eða eitthvað bara ... 

Það fyrsta sem Jóhanna sagði þegar hún var beðin um að skilgreina 

heimanám var „kvöð“ en bætti síðan við að heimanám „væri bara eitthvað 

sem þyrfti að gera“. Kristín segir: 

Mér fyndist það persónulega svona nokkuð eðlileg viðbót við 

skólanám ... ég held að kennarar leggi svona öðruvísi, svona ekki 

alveg eins skilning í þetta, eða, sko, hafa þetta mjög misjafnt ... mér 

finnst enginn tilgangur með heimanámi ef það er til dæmis bara 

einhver svona æfing upp úr bók. 

     Síðan bætir hún við: 

Þú veist mér finnst það tilgangslaust ‒ heimanám. En mér finnst 

alveg eðlilegt og sérstaklega ef að það kannski, já, „involvar“ 

foreldra svolítið... já, svona skemmtileg viðbót við eitthvað sem þú 

getur ekki gert í skóla, þú þarft kannski aðeins að víkka út og fá 

reynslu foreldra ... þú veist, fara hlusta á fréttir, finna eitthvað 

svona sem er virkilega eðlileg viðbót. Ekki bara gera það sama ... 

eyðufyllingar, mér finnst það alveg afskaplega tilgangslaust 

heimanám af því það er bara svo frústerandi fyrir krakkana að 

standa í því. 

     Hörður segir heimanám vera aukavinnu sem ekki náist að klára á 

skólatíma en Aldísi finnst heimanám vera eitthvað sem er meira fyrir eldri 

krakka en yngri og að þau eigi að geta sinnt því sjálf. Nefnir hún til dæmis að 

heimanám ætti að vera undirbúningur fyrir próf og því um líkt. 

Í engum skólanna þriggja hafði heimanám verið kynnt sérstaklega fyrir 

foreldrum, eftir því sem viðmælendur sögðu. Hildur og Linda voru þær einu 

sem vissu hvaða stefnu skóli barnsins þeirra hafði þegar kemur að 

heimanámi, en eins og kunnugt er þá er stefna skólans að hafa ekkert 

heimanám fyrir utan lestur. Kristín, Jóhanna, Aldís og Hörður vissu ekki hver 

heildarstefnan í skólum barnanna þeirra væri en höfðu þó öll áhuga á að fá 

að heyra um hana. 

4.3 Heimanámið 

Hjá börnum Hildar og Lindu er ekkert heimanám nema lestur. 

Heimalestrinum er þannig háttað að á hverjum degi eiga börnin að lesa 

upphátt fyrir foreldra sína í að minnsta kosti 15 mínútur. Hildur nefnir þó að 

stundum komi inn á milli lestrarátök og þá geti mínúturnar orðið fleiri. 

Einnig nefnir Hildur að sonur hennar komi oft með verkefni með sér heim 

sem hann hafi ekki náð að klára í skólanum. Telur hún slíkt koma fyrir að 

minnsta kosti einu sinni í viku.  

     Jóhanna nefnir einnig heimalestur sem sonur hennar á að sinna 

daglega, en auk lestursins gerir hann orðasafn einu sinni í viku. Orðasafnið 

er þannig að valin eru orð úr textanum sem nemendur lesa og þau skrifuð 

niður. Ef nemandinn skrifar einhver orð vitlaust leiðrétta foreldrarnir það og 

nemendur skrifa þau upp á nýjan leik. 

     Heimanámið hjá syni Kristínar er heldur meira: 

Hjá Ólafi er það einmitt þannig, það kemur, eru þessi hefti þarna, 

það kemur inn einu sinni í viku. Þá kíkir maður bara á heimasíðuna 

og sér þá hvað á að gera, þá er þetta kannski blaðsíðu 10 og 11 í 

Sprota og blaðsíða eitthvað í þessu og klára einhverja ritgerð eða 

eitthvað þannig, þetta er svona mjög svipað. 

Hjá sonum Aldísar og Harðar er töluvert meira heimanám en hjá hinum 

fjórum. Aldís lýsir heimnámi sonar síns: 

... það er náttúrulega lestur á hverjum degi sem er alveg eðlilegt, 

mér finnst það vera nauðsynlegt, verður alltaf að bæta sig í  því. En 

svo er sögubók svona aðra hverja viku og stærðfræði aðra hverja 

viku og svo skriftarbók sem kemur líka svona inn á milli og svo 

einstaka einhver svona verkefni eins og stærðfræði og eitthvað 

svona. 

     Hörður, Aldís og Kristín tala öll um að heimanámið, annað en lestur, 

sé að mestu vinnubókalærdómur sem sé að mestu leyti byggður á 

eyðufyllingum.  

Þegar foreldrar voru spurðir hvað þeim þætti um magn þess heimanáms 

sem lagt væri fyrir börn þeirra voru flestir sammála um að magnið væri 

hæfilegt, sú skoðun var alveg óháð því í hvaða skóla börnin gengu. Hildi 

fannst sá tími sem sonur hennar ver í lestur hæfilegur en fannst of mikill 

tími fara í verkefnin sem sonur hennar fær send heim með sér sem hann 

nær ekki að klára í skólanum. Hún segir hann koma með slík verkefni heim í 

hverri viku. Aldís sagði þá að henni þætti heimanámið í það mesta og bætti 

hún svo við: 

Ég myndi vilja hafa það minna en svo mætti alveg auka það þegar 

hann er orðinn aðeins eldri. Hann væri farinn að stefna að því eins og 

að undirbúa sig undir samræmdu prófin eða eitthvað svona. 

Hörður sagði að hann myndi ekki endilega vilja hafa heimanámið mikið 

minna en það mætti ekki heldur vera mikið meira. Þá bætti hann við að 

honum fyndist heimanám vera svolítil tímaskekkja. Þegar hann var spurður 

nánar út í þessi orð sín sagði hann: 

Vegna þess að heimili eru rekin allt öðruvísi í dag en þau voru hérna 

áður fyrr. Núna eru báðir aðilar úti að vinna og, þú veist, allir að koma 

heim kannski fimm á daginn eða eitthvað. Þá finnst mér rosalega, 

svona, bara gamaldags að ætla þá að fara, að krakkarnir fara þá strax 

að læra skilur þú, um leið og þú kemur heim og eyðir klukkutíma í það 

kannski að læra eitthvað, allir þreyttir og pirraðir og ég sé ekki alveg 

hvað kemur úr því, sko. 

Börn Hildar, Lindu og Jóhönnu verja að meðaltali 15 til 20 mínútum á dag 

í heimalærdóm, sem er lestur, og finnst þeim það öllum vera hæfilegur tími. 

Nefnir Jóhanna þó að hún myndi alls ekki vilja verja meiri tíma í heimanámið 

á dag. Sonur Kristínar ver, eins og hin börnin, um 15 til 20 mínútum á dag í 

lestur en þess utan tekur heimanámið um tvær klukkustundir á viku. Kristín 

myndi alls ekki vilja hafa það meira. Þá bætti hún við: 

Já, já, en þetta er ekki, sko, mér finnst magnið ekkert of mikið, sko, 

það er alveg allt í lagi. En svona spurning með tilganginn í þessu, 

hvort það nýtist eða nýtist ekki. 

Kristín er alls ekki sannfærð um það hvað krakkar læri á 

eyðufyllingarverkefnum sem krefjast lítillar hugsunar. Það eina sem slíkur 

heimalærdómur geri sé að gera börn og foreldra „pirruð og þreytt“. 

     Synir Harðar og Aldísar eiga báðir að lesa og skrifa niður orð eða 

setningar í orðasafn á hverjum degi. Hörður sagði son sinn vera í um 20 

mínútur á dag að því en samkvæmt Aldísi tekur það um það bil hálftíma. 

Bæði börnin þurfa svo að sinna öðrum verkefnum í hverri viku. Hörður sagði 

jafnframt að þá bætist við svona um klukkutími daginn sem það verkefni er 

unnið. Aldís var ekki viss, sagði tímalengdina fara eftir eðli verkefnanna en 

fannst alveg líklegt að vikulega væri það í kringum einn til tvo klukkutíma.  

     Það virtist hins vegar mjög einstaklingsbundið hvort börnin næðu að 

klára heimanámið innan tilskilinna tímamarka og virtist það vera óháð því 

hversu mikil vinna var lögð fyrir þau. Til að mynda nær sonur Jóhönnu ekki 

alltaf að klára heimanámið þrátt fyrir að aðeins sé um lestur í 15 mínútur að 

ræða. Sama er uppi á teningnum hjá Hildi og syni hennar, stundum er 

barnið ekki nógu vel upplagt og þá getur reynst erfitt að fá það til þess að 

lesa eða sinna öðrum tilfallandi verkefnum. Aldís sagði að stundum slái þau 

samt aðeins af lestrinum og hann lesi bara nokkrar blaðsíður en ástæður 

þess sagði hún vera þessar: 

Að hann sé þreyttur, kannski búinn að fara í skólann og dagvistun og 

karate og kemur svo heim og þá er ég kannski ennþá í vinnunni og 

svo kem ég heim úr vinnunni og fer að hjálpa honum og klukkan er 

orðin hálf átta eða eitthvað og allir þreyttir. 

Hörður, Kristín og Linda segjast að í flestum tilfellum nái börnin þeirra að 

ljúka heimanáminu innan tilskilinna tímamarka. 

Linda og Kristín ræddu einnig töluvert um heimanám eldri barna sinna 

og lýstu þeim vandkvæðum sem þær hafa átt við að stríða til að fá þau til að 

sinna því. Sonur Lindu er, eins og fram hefur komið, ekki í sama skóla og 

dóttir hennar, en hann er eins og synir Kristínar í skóla B sem hefur enga 

sérstaka stefnu þegar kemur að heimanámi og hver kennari fyrir sig tekur 

ákvörðun varðandi heimanám. Sonur Kristínar var að ljúka 7. bekk og sonur 

Lindu 8. bekk. Þær hafa báðar átt í miklum erfiðleikum með að fá þá til að 

sinna heimanáminu. Linda sagði þó miklar breytingar hafa orðið á þegar 

sonur hennar byrjaði í 6. bekk og fékk nýjan kennara. Sá kennari breytti 

heimanáminu sem hafði verið „hefðbundið heimanám“ sem innihélt lista 

með blaðsíðum í bókum sem þurfti að klára. Hún lýsti nýja skipulaginu 

svona: 

Sko, já, ég var rosalega fegin þegar kennararnir ákváðu hjá Arnari 

eldri stráknum mínum að hætta þetta heimanámsvesen, og, og nema 

þá eru sem sagt svona eðlileg verkefni eins og í vor þá voru þau … að 

læra að búa til söngleik og þá voru þau með verkefni sem voru unnin í 

skóla og heima og það náttúrulega líka réðu því svolítið náttúrulega, 

ef þau voru dugleg í skólanum þá þurfti minna að gera heima. 

Kennararnir rökstuddu þá ákvörðun sína að gefa heimanám upp á bátinn 

með þeim rökum að dagur barnanna er langur, eftir skóla taka oft við 

frístundir og íþróttir. En eins og gefur að skilja á þar sér stað heilmikið nám, 

rétt eins og í skólanum. Eftir að öllu sem börn sinna eftir skóla líkur vildu 

kennararnir ekki ræna fjölskylduna þeim fáu samverustundum sem hún 

hefur kost á. En þegar heimanám væri sett fyrirvildu kennararnir hafa það í 

ákveðnum tilgangi og að það gerði þá kröfu að foreldrar tækju þátt í því. 

Heimanámið hjá syni Lindu er þó heldur hefðbundnara og lýsti hún því 

svona: 

... Vikulegar áætlanir úr kannski íslensku, hann á að skila þessu í 

íslensku og þessu í stærðfræði og hann fær svona vikuáætlun. En og 

og hann þarf að halda utan um það rosalega mikið sjálfur og gengur 

illa með það, þú veist, ég þarf rosalega mikið að reyna að finna eða, 

þú veist, reyna að vita þetta sjálf því annars bara gerir hann þetta 

ekki, sko. 

Seinna í viðtalinu bætti hún þó við: 

... Ég gleymdi að segja hérna það er heimanám þessar þarna, 

vikuáætlanirnar, það er samt sett þannig upp að þau eiga að geta 

unnið þetta í skólanum, mér finnst það mikilvægur punktur sem ég 

gleymdi að segja. Það er þannig að þau eiga og eru hvött til þess að 

vinna þetta í skólanum og klára hann í skólanum af því að þetta á að 

duga þeim, sko, þessi tími. En minn er bara ekki þannig, sko. Þú veist 

hann kemur alltaf með þetta heim, hann er ekki þannig greinilega 

ekki að nýta tíman í skólanum. 

Kristín sagði mikinn tíma fara í heimanámið hjá syni hennar, þar sem 

hann safnar því upp og lendir svo í tímaþröng þar sem hann þarf að klára 

mikið á einum degi. Hún hefur bæði reynt að hvetja hann áfram og bent 

honum á að það sé sniðugt að reyna að skipta heimanáminu niður á daga, 

en einnig hefur hún leyft honum að brenna sig á því að skipuleggja ekki 

heimavinnuna og þurfa svo að gera mjög mikið á einum degi. Hún segir afar 

lítið  af því sem hún hefur reynt skila tilsettum árangri og að hún og kennari 

sonar hennar séu hálf ráðalaus. 

4.4 Samskipti 

Svör viðmælenda eru flest svipuð þegar þeir voru spurðir út í viðhorf barna 

sinna til heimanáms. Í öllum tilfellum er það neikvætt, oft nefndu þeir 

áhugaleysi og leiðinleg verkefni. Flestir voru þó sammála um að lesturinn 

„sleppi til“, en viðhorf barnanna  til annarra verkefna séu mjög neikvæð. 

Aldís benti þá á að viðhorfið geti verið misjafnt eftir eðli verkefna. Hafi 

sonur hennar áhuga á því sem hann er að gera og finnst það skemmtilegt sé 

viðhorfið jákvætt en finnist honum viðfangsefnin leiðinleg, til dæmir skrif, 

þurfi nánast að „peppa hann upp“ fyrir hverja blaðsíðu. 

      Þegar foreldrar eru beðnir um að lýsa samskiptum sínum við börnin í 

sambandi við heimanámið eru svörin af ýmsum toga. Aldís og Hörður, sem 

þurfa töluvert meira en hinir foreldrarnir að sinna heimanámi, sögðust bæði 

reyna að vera jákvæð og hvetjandi. Hörður segir það yfirleitt skila sér til 

sonar hans sem verði þá jákvæðari. Aldís sagði hins vegar að það væri 

misjafnt hversu jákvæður og tilbúinn til að vinna heimanámið sonur hennar 

væri, stundum væri hann þreyttur og illa upp lagður. Jóhanna sagði að 

sonur sinn væri mjög mótþróafullur, hann yrði „pirraður og mjög æstur“ og 

bætti því síðan við að hann væri að vísu með mótþróaröskun sem ekki gerði 

aðstæðurnar auðveldari. Kristín sagði samskipti hennar og sonarins síður en 

svo vera skemmtileg þegar þau snúast um heimanám. Samskiptin 

einkenndust þá oftar en ekki af því að hún tuðaði og skammaðist yfir því að 

heimanáminu væri ekki sinnt og hvort sonurinn ætlaði nú ekki að fara að 

klára það. Það hefur leitt til þess að sonurinn verður pirraður og hún 

sömuleiðis. 

Linda sagði að yfirleitt takist henni og börnum hennar að hafa samskiptin 

á rólegu nótunum. Þó hafi komið upp leiðindi enda geti geti heimanámið 

tekið á og verið erfitt, sérstaklega þegar verið er að aðstoða með 

viðfangsefni sem reynist börnunum erfið og þá þurfi að „berja þau áfram“, 

en hún bætti þó við að hún væri að sjálfsögðu ekki að tala um líkamlegt 

ofbeldi. Hildur sagði þau oft þræta um heimanámið og hún hafi oftar en 

ekki gripið til þess ráðs að semja við barnið og hún segir að það „ bara samið 

um kannski einhverja umbun þegar barnið er búið að sinna, gerir X mikið þá 

fær það kannski að fara í tölvuna í einhvern X langan tíma eða gera eitthvað 

skemmtilegt eða.“ 

Sjálfstæði og ábyrgð barnanna allra þegar kemur að heimanámi er lítið 

sem ekkert og virtist það litlu skipta um hvers konar heimanám ræðir eða í 

hversu miklu magni það er. Réttilega benti Aldís á að börn á yngsta stigi hafi 

ef til vill ekki þroska til að bera mikla ábyrgð á heimanáminu og að kannski 

sé því alveg eðlilegt að á þessu stigi hvíli það svolítið á herðum foreldra. 

Hörður sagði það fara svolítið eftir því hvort verkefnin væru skemmtileg eða 

ekki. Eigi sonur hans að vinna skemmtilegt verkefni heima þá vilji hann 

vinna það fyrra bragði en séu verkefni leiðinleg stingi hann ekki upp á því að 

fyrra bragði að vinna þau. Kristín segir að ef um skemmtileg og áhugaverð 

verkefni sé að ræða fari hennar börn að vinna þau af fyrra bragði en 

frumkvæðið sé hins vegar ekkert ef verkefnin eru leiðinleg. Jóhanna og 

Hildur sögðu hins vegar að börnin þeirra myndu aldrei stinga upp á því að 

vinna heimanámið að fyrra bragði. Linda er aftur á móti frekar sér á báti, en 

hún sagði dóttur sína eiga það til að koma með lestrarbókina af eigin 

hvötum og segjast ætla að lesa. 

Allir höfðu foreldrarnir lent í árekstrum við börn þín varðandi 

heimanámið. Sumum fannst þó heldur sterkt til orða tekið að tala um 

árekstur. Samkvæmt Hildi er mikið um þvermóðsku og „þræting“ þegar hún 

segir barni sínu að fara að læra.  Sama er uppi á teningnum hjá Lindu en hún 

sagði að oft þurfi meira en að biðja einu sinni svo barnið fari að læra. 

Jóhanna sagði það hafa komið fyrir að heimavinnan sé ekki unnin, það sé 

öskrað, grátið og hurðum skellt. Þannig sé það helst ef heimanámið á að 

fara fram eftir kvöldmat, þegar barnið er orðið þreytt og lyfin sem það er á 

eru jafnvel hætt að virka. Hjá Kristínu þarf oft nuð og tuð svo heimanáminu 

sé sinnt. Hjá Herði hafa komið upp rifrildi sem hann sagði enda með því að 

strákurinn „fari upp í fýlu“. Aldís tók í sama streng en hún sagði að það hefði 

oftar en einu sinni og oftar en tvisvar endað þannig að ekkert heimanám sé 

unnið. 

Árekstrarnir virðast vera algengari þegar foreldrar segja börnunum að 

fara að vinna heimanám en þegar þeir aðstoða þau. Hildur sagði að oft verð 

árekstrar þegar hún aðstoðar barnið við heimanám, þá er það helst að 

barnið vilji ekki halda áfram og segist ekki geta gert það sem á að gera og að 

það skilji ekki. Linda sagði að það komi ekki beint upp árekstrar en að það 

hafi komið upp „svona atvik“ eins og hún orðar það. Um þetta sagði Linda: 

... Ég hef lent í því að vera að hjálpa og það er, manni finnst bara ekkert 

verið að hlusta á mig og finnst þau ekki hafa áhuga á því sem er verið að 

gera og þá náttúrulega verður maður pirraður og maður er að koma og gefa 

orku og tíma í þetta, sko, að hjálpa og svo finnur maður að það sé ekki verið 

að hlusta á sig og þú veist í rauninni bara, já, og þá getur það alveg farið í 

taugarnar á mér. Ef það getur kallast árekstur, þá kannski eitthvað svoleiðis 

í áttina. 

Jóhanna hefur oft og tíðum lent í því að upp komi árekstrar þegar hún 

aðstoðar son sinn við heimanámið. Hún sagði hann verða pirraðan ef hún 

bendir honum á vitleysur, sem hún þurfi auðvitað að gera til að 

heimalærdómurinn skili sínu. Kristín sagði um syni sína: 

Já, sko, þeir eru náttúrulega mjög ólíkir í skapi og þessi eldri, hann er 

svona, svolítið skapstór og hann náttúrulega segir „ég get þetta ekki“ 

og þegar maður reynir að aðstoða hann er hann bara vondur, sko, 

eða þú veist „þetta er ekki svona, ég skil þetta ekki“ þú veist, þá er 

bara best að vera ekkert að aðstoða hann, sko. 

Síðan bætti hún við: 

... Þeir eru svolítið svona ekki alltaf að samþykkja leiðbeiningar frá 

foreldrum, sko. En mér finnst náttúrulega í raun og veru ég ekki þurfa 

að aðstoða neitt rosalega mikið við heimanám ... Ef að ég get deilt 

minni reynslu ... þú ert að spyrja mig að einhverju og ég get lagt 

eitthvað til, þá er fínt. En ef þetta eru svona eyðufyllingarbækur, ég 

meina, ég á ekkert að vera að hjálpa honum í gegnum þannig. Hann á 

náttúrulega í raun og veru að læra þetta í skólanum ... 

Aldís sagðist þurfa að gæta sín á að hjálpa syni sínum ekki of mikið með 

heimanámið, hann hafi oft ekki þolinmæði fyrir verkefnunum og vilji að hún 

„geri fyrir sig“. Hún vill ekki að hann taki því sem sjálfsögðum hlut að hún 

vinni verkefnin fyrir hann. Hörður aftur á móti hefur ekki lent í árekstrum 

við barnið sitt á meðan hann aðstoðar það við heimanám. 

Mikill samhljómur er meðal foreldranna þegar þeir eru spurðir hvað sé 

erfiðast við að fá börnin til að læra heima en samkvæmt foreldrunum felast 

helstu vandkvæðin í því að hefjast handa eða setjast niður og byrja. 

Foreldrarnir nefna líka að erfitt sé að halda þeim við efnið. Kristín bætti við: 

Mmm ... já, í raun og veru að þvinga barnið mitt til þess að gera 

eitthvað sem hann hefur engan áhuga á sem ég sjálf sé engan tilgang 

í. En ég verð samt að gera það, af því, sko, barnsins vegna er betra að 

það komi með heimanámið. 

Hörður nefndi einnig að það væri erfitt þegar báðir aðilar, foreldri og 

barn komi heim úr vinnunni og íþróttum eða tómstundum klukkan að ganga 

fimm. Þá séu báðir aðilar lúnir á líkama og sál og þegar svo svo er sé 

þráðurinn ansi stuttur og þolinmæði oft af skornum skammti. Við þessar 

aðstæður verði oft erfiðara að sinna heimanáminu. Um þetta sagði Aldís:  

Erfiðast? Sko, ef það er eitthvað sem tekur mjög langan tíma og ef 

það er eitthvað, sko, ef maður lendir í tímaþröng með það, það má 

eiginlega alls ekki gerast, maður verður alltaf að gera þá eitthvað lítið 

á hverjum degi til þess að hann, að maður nái að klára það. Eins og 

það kemur kannski heimanám fyrir helgina sem á að klára á 

þriðjudegi eða miðvikudegi þá þarf maður að vera alla helgina að 

hugsa „já, eina blaðsíðu í stærðfræði í dag“. 

Þetta finnst henni að vissu leyti taka ánægjuna úr frídögunum; 

heimanámið er sífellt í huga hennar og hangir alltaf yfir fjölskyldunni. 

Ekkert  foreldranna kannaðist við að hafa fengið upplýsingar um hvernig 

best væri að aðstoða börnin við heimanám, að undanskildum lestrinum. 

Foreldrarnir fengu góðar upplýsingar um hvernig best væri að standa að 

heimalestrinum, einna helst hvernig væri best að láta þau lesa, hversu mikið 

og hversu lengi. Hildur, Linda og Jóhanna höfðu þó verið í sambandi við 

kennara barnanna þeirra vegna vandræða við heimanám. Kennararnir 

höfðu í fæstum tilfellum einhverjar lausnir, frekar var um samtal foreldris og 

kennara að ræða. Jóhanna og kennari sonar hennar voru í sameiningu með 

umbunarkerfi. Hann fékk umbun fyrir að vera jákvæður í skólanum og 

jafnframt gagnvart heimanáminu auk annarra hluta heima fyrir eins og að 

borða vel, ganga frá eftir sig og að fara að sofa án vandkvæða. Þegar vel 

gekk fékk hann límmiðastjörnur og þegar hann hafði safnað sér ákveðið 

mörgum stjörnum fékk hann vikupening. Þetta kerfi virkaði vel að hennar 

mati en hún sagði það einhverra hluta vegna hafa dottið upp fyrir. Hún gat 

þó vel hugsað sér að taka það aftur upp næsta haust. Linda og kennari eldri 

sonar hennar eru í stöðugum samskiptum að reyna að finna lausn á 

vandamálunum sem skapast í kringum heimanámið. Hún hafði þetta að 

segja um það: 

Fyrst reyndum við að fara af stað með hérna stað með að reyna bara 

svona koma ábyrgðinni alveg á hann og leyfa honum, þú veist, bara 

að finna hvernig það væri að skila ekki af sér og vera ekki búinn að 

neinu og vona að það myndi kenna honum lexíu, sko. Við ákváðum 

það í sameiningu, sko, ég og kennarinn, og hérna, af því þú veist, 

maður getur ekki endalaust verið tautandi og tuðandi allan liðlangan 

daginn yfir þessu, sko. 

Þessi aðferð virkaði ekki og eru þær að hennar sögn alltaf að ræða 

saman og reyna að finna einhverja lausn. Nýjasta tilraunin felst í ákveðnu 

skipulagi sem Linda útbjó fyrir drenginn. Innan þessa skipulags eru ákveðnir 

dagar þar sem heimalærdómi á að vera sinnt. Um þá aðferð sagði hún:  

En þá er náttúrulega alltaf bara gleymt símanum heima … og farið að 

leika eitthvað eftir skóla og gleymdi sér alveg og þú veist búinn að 

gleyma að það sé læridagur og þú veist, þannig að þetta er. Þannig að 

þetta er alveg frekar erfitt, sko. 

Allir vildu foreldrarnir fá einhverjar leiðbeiningar um hvernig best væri 

að aðstoða börnin við heimanám, og fannst þeim ekki endilega skipta máli á 

hvaða formi leiðbeiningarnar væru. Aldís talaði þó um að það gæti verið 

gagnlegt ef góðar leiðir við að aðstoða börnin við heimanám væru kynntar á 

foreldrafundi. 

     Þegar foreldrar voru spurðir hvort fjölskyldan hefði  þurft að hætta við 

einhverskonar gæðastundir til að sinna heimanáminu voru svörin fjölbreytt 

og virtist ekki skipta máli í hvaða skóla börnin voru. Hildur og Hörður 

sögðust ekki hafa þurft að gefa gæðastundir upp á bátinn vegna 

heimanáms. Aldís nefndi að tíminn milli klukkan fimm og átta væri oft eini 

tíminn sem fjölskyldan ætti saman allan daginn, en það eru aðeins um þrír 

klukkutímar, fimm daga vikunnar. Innan þessara þriggja klukkutíma þarf að 

eyða dágóðum tíma í að elda, borða og baða börnin. Þá er ekki mikill tími 

eftir og oft þarf að verja honum í heimanám, sem skapar oft togstreitu og 

gerir þennan stutta tíma síður ánægjulegan. Sagði Aldís að hún vildi gjarnan 

verja þessum stutta samverutíma fjölskyldunnar í annað en heimalærdóm. 

Kristín sagði að fjölskyldan hefði þurft að hætta við gæðastundir og þegar 

ég bað hana um dæmi sagði hún: 

Já, sko, til dæmis ef að maður, sem sagt, það er sunnudagur og það á 

að skila þessu á þriðjudegi ... En þú veist að barnið þitt hefur engan 

tíma til þess að gera það á mánudeginum, nema þá eftir sjö á kvöldin 

... Þá verður að taka sunnudaginn í það, þau eru náttúrulega svo 

upptekin alla vikuna ... Það er ekki fyrsta val að vera kannski eftir 

hádegi að pexast í barninu að gera heimaverkefnin af því að þú gætir 

gert eitthvað annað. Þú veist þú gætir verið að fara í fjallgöngu eða 

fara í sund eða, mér finnst það alveg taka gæðastundir, jú. 

Jóhanna sagði að aðallega færi sonur hennar að fara á mis við 

gæðastundir þegar hann sinnti ekki heimavinnunni. Þá til dæmis fengi hann 

ekki að horfa á fótboltaleiki í sjónvarpinu með pabba sínum né fara á leiki 

með honum. Honum var þá fyrirfram lofað einhverri „gulrót“ ef hann ynni 

heimavinnuna sína, en stundum þegar upp kæmi ágreiningur sem endaði 

með því að engin heimavinna væri gerð, þá væri refsingin sú að hann fengi 

ekki gulrótina sem honum var lofað. Um þetta sagði Linda: 

... Fjölskyldan eða bara við foreldrarnir höfum ætlað að fara að hafa 

kannski bara næs yfir sjónvarpinu eða svoleiðis sem er svo sem ekkert 

merkilegt sem má ekki sleppa en þú veist stundum alveg, jú, jú, 

maður hefur alveg þurft að sleppa einhverju svoleiðis til að sinna 

heimalærdómi en ekkert alvarlegt. 

Ekkert foreldrið taldi heimanámið þvældist fyrir frístundum barnsins. Öll 

börnin, að undanskildum syni Hildar, æfa íþróttir, og sögðu foreldrarnir að 

þau næðu að púsla saman heimanámi og æfingum en auðvitað væri það 

fylgifiskur að börn kæmu þreytt heim af æfingum og í kjölfarið væri erfiðara 

að sinna heimanáminu eftir langa og stranga daga. 

Þegar foreldrar voru spurðir um áhrif heimanáms á samband þeirra og 

barna sinna voru Aldís og Hörður á sama máli, þeim fannst það hafa góð 

áhrif. Herði fannst gott að vita hvað sonur hans væri að gera í skólanum og 

geta „haft puttana svolítið í því“ auk þess sem honum finnst gaman að sjá 

framfarir. Aldís lítur á lesturinn sem ákveðna gæðastund sem hafi góð áhrif 

á samband þeirra mæðgina. Þá séu þau saman og ræði það sem þau lesa og 

reyni að gera það skemmtilegt. Kristín var ekki viss um að það hefði 

endilega einhver áhrif á sambandið, að minnsta kosti engin varanleg, en 

samt sem áður fannst henni leiðinlegt að þurfa að vera alltaf í „einhverju 

tuðara-hlutverki“. Jóhanna tók í sama streng, það komi upp vandamál og 

það sé rifist, sem endi stundum jafnvel með því að hurðum sé skellt og farið 

í fýlu en að það séu samt sem áður engir eftirmálar af því. Linda taldi 

heimanám ekki endilega hafa slæm áhrif á sambandið. Hún sagðist oft 

upplifa sig „leiðinlega og sítuðandi“, sem hefði einhver áhrif en alls ekki nein 

varanleg. Vonaði hún að jafnvel í framtíðinni væri litið til baka með 

þakklæti. Hildur sagði að heimanám skapaði togstreitu milli hennar og sonar 

síns sem hefði ekki góð áhrif á samband þeirra. 

Þegar rætt var um samskipti í tengslum við heimanám vék Linda oft að 

heimanámi eldri sonar síns. Hún benti á að það geti reynst foreldrum erfitt 

að aðstoða eldri börn við heimanám. Margir foreldrar, þá sérstaklega lítið 

menntaðir eða erlendir foreldrar, hafi oft ekki þekkingu á efninu og því sé 

lítil hjálp í þeim.  

4.5 Mikilvægi heimanáms  

Foreldrarnir gátu nefnt ýmislegt þegar þeir voru beðnir um að nefna helstu 

kosti heimanáms. Nefndu allir um æfingu og upprifjun og auk þess nefndi 

Hildur að börnin nái að „viðhalda sér“. Kristín bendi á að kennarar þurfi að 

huga svolítið að því hvernig þeir skipuleggi heimanám. Henni finnst það 

mikill kostur að foreldrar geti fylgst með því sem börnin þeirra eru að gera í 

skólanum og aðstoðað þau við námið. Hún vildi þó aðstoða á annan hátt en 

að hjálpa við að fylla inn í eyðufyllingarbækur. Hún sagði sér þætti helsti 

tilgangurinn með heimanámi væri að taka þátt í skólanámi með börnunum 

sínum og sjá hvað þau væru að gera, en að sér þætti það þurfa vera gert á 

skemmtilegan hátt.  

     Hörður, Aldís og Jóhanna nefndu öll lestur í sambandi við kosti 

heimanáms. Þau bentu á mikilvægi þess að viðhalda honum og hversu mikið 

framfarir í lestri byggjast á æfingu og að þar „komi heimanám sterkt inn“. 

Hörður bendir á að kennarar hafi að sjálfsögðu ekki tíma til að láta öll börn 

lesa alla daga upphátt fyrir sig og því sé hlutverk foreldra ótrúlega 

mikilvægt. Linda nefndi marga kosti sem hinir nefndu ekki. Um málið hafði 

hún að segja: 

Kostir heimanáms eru náttúrulega bara að þú ert að vinna eitthvað í 

skólanum og getur farið og haldið áfram og rifjað upp og allt svoleiðis. 

Hérna, en mér finnst það þurfa að vera samt eitthvað svona, vera 

með augljósan tilgang, þetta heimanám, til að það, þú veist, til að það 

sé hægt að telja það að það sé kostur með því að vinna það ... Bara 

annars vegar námsefnislega séð og hins vegar bara uppá að 

skipuleggja sig og halda, námstækni, já, og svona sjálfsagi og 

svoleiðis. 

Svörin við því hverjir væru helstu ókostir heimanáms voru heldur 

fjölbreytilegri. Hörður og Jóhanna fundu enga sérstaka ókosti við 

heimanám. Jóhanna sagði að sonur hennar væri einfaldlega að „tækla þetta 

“illa. Herði fannst uppsetningin í skólanum hjá syni hans vera heldur 

leiðinleg, að heimavinnan kæmi „í svo miklum slumpum“. Með þessu átti 

hann til dæmis við að í marga daga ættu börnin ekkert að gera heima nema 

lesa, svo kæmu aðrir dagar þar sem eingöngu var unnið í verkefnabókum.. 

Að öðru leyti hafði hann ekkert út á heimanám sem slíkt að setja. Aldís sagði 

heimanám taka tíma frá fjölskyldunni og að foreldrar væru oft settir í 

hlutverk kennarans þegar þeir ættu að fara að kenna börnunum sínum 

námsefnið. 

Þegar Aldís var spurð nánar út í þessi orð sín greindi hún frá því þegar 

sonur hennar skrifaði alltaf einhvern einn staf vitlaust. Kennarinn setti það 

þá í hendur foreldranna að laga það og fannst Aldísi það ekki vera í sínum  

verkahring og taldi kennararann vera að setja sína vinnu á herðar 

foreldranna. Sagðist hún enga sérstaka þekkingu á því hvernig best væri að 

draga til stafs eða hvernig réttast væri að gera það. Linda benti þá á að 

heimanám væri tímafrekt og að frítími barna oftar en ekki af skornum 

skammti. Í dag eru börn jafnvel að æfa tvær til þrjár íþróttir og svo vilji þau 

leika við vini sína líka og þá er þetta orðið frekar mikið. Auk þess sem 

fjölskyldan verði af gæðastundum saman. Einnig segir hún að heimanám sé 

oftast frekar þurrt og leiðinlegt í þeirri mynd sem það er oftast sett fram á. 

Kristín segir að það sé undir foreldrum komið að koma börnunum í gegnum 

heimanámið sem geti verið erfitt þegar foreldrar sjá ekki beint árangur, 

tilgang eða ávinning með því. Þá sagði Hildur: 

Að það, já, að það lendi á frítíma barnsins. Barnið er í skólanum til 

þess að læra og það er þess vinna. Barnið vill ekkert endilega taka 

vinnuna með sér heim frekar en við. 

Foreldrarnir vildu svo sannarlega allir hafa heimanám í annarri mynd en 

það er nú en ekki endilega allir á sama hátt. Sem dæmi má nefna að Hildur 

vildi lágmarka heimanám eins og kostur væri og stroka út allt sem heitir 

bóklegt heimanám. Ef það aftur á móti þyrfti að vera heimanám myndi hún 

vilja hafa það verklegt, jafnvel eitthvert föndur eða að hægt væri að nota 

tölvur. Linda hafði ýmsar hugmyndir um hvernig breyta mætti heimanámi:  

Mér finnst þetta, mér finnst að það sé hægt að svona koma eitthvað, 

koma betur til móts við áhuga krakkana. Af því að þegar þau hafa 

áhuga á því sem þau eru að gera þá nenna þau að fara að gera það og 

þau muna hvað þau voru að gera og læra af því. Frekar heldur en 

bera eitthvað „ohh ég á, þú veist, eftir að gera einhverjar átta 

blaðsíður fyrir mánudaginn í þessari íslenskubók“ og svo fara þau í 

þetta og slumpa þessu bara af og, já, bara gera þetta til að gera þetta. 

En kannski þurfa þau að læra þannig vinnubrögð líka samt. Kannski 

hafa þetta bara fjölbreytt, það er eiginlega þannig. Og ekki of mikið ... 

Kristín koma auga á tvær hliðar á heimanámi eins og nefnt er hér að 

ofan. Heimanám eldri sonar hennar einkennist af fáum verkefnum sem öll 

hafa ákveðin tilgang og þau eru sjaldnast bókleg. Hún sagðist vera mjög 

ánægð með það og myndi vilja hafa það eins hjá yngri syni sínum. Aldís 

myndi vilja að heimanám væri valmöguleiki og að það væri þá sem börn 

ynnu aukalega. Hún myndi vilja að það væri ákveðnar „töskubækur“ sem 

börn gætu unnið frjálst í heima hjá sér og þá eftir löngun og hentisemi. Þá 

væri heimanám ekki kvöð eða nauðsyn heldur  undir börnunum sjálfum og 

foreldrum þeirra komið. Einnig vildi hún að heimanám myndi stigmagnast, 

væri lítið í upphafi skólagöngu en myndi aukast með árunum. Hörður myndi 

kjósa að heimanámið væri unnið á frístundarheimilum eða í skólanum, en 

ekki heima. Jóhanna var síðan sú eina sem gat ekki séð heimanám fyrir sér í 

annarri mynd. 

Hildur er sú eina sem telur heimanám ekki vera mikilvægt hvað námið 

varðar. Lindu finnst heimanám mikilvægt „námslega séð“ upp að vissu 

marki og segist hún vera mitt á milli þess að vilja hafa heimanám og að vilja 

það ekki. Hún viðurkenndi að vísu að með heimalærdómi komi sjálfsagi, 

námstækni og að börn læra að skipuleggja sig, allt þetta séu kostir þegar 

maður horfir á þetta út frá náminu. Jóhanna var þess fullviss að heimanám 

væri mikilvægt varðandi allt nám. Þegar hún var spurð hvers vegna sagði 

hún að fyrst og fremst væri það lesturinn, krakkar þurfi að lesa á hverjum 

degi til þess að halda hraðanum. Kristín sagði: 

... Ég er ekki alveg á móti heimanámi, alls ekki, af því mér finnst alveg 

mjög mikilvægt að við foreldrar tökum þátt í því sem krakkarnir eru 

að gera á svona jákvæðan og skemmtilegan hátt, sko. Þú veist 

skemmtilegt og áhugavert nám, heimanám sem öllum finnst gaman 

að taka þátt í, það er bara gaman ... 

Aldís telur heimanám vera mikilvægt hvað námið varðar en þó ekki fyrir 

krakka á yngsta stigi. Ástæða þessa er sú að hún telur þau ekki hafa þroska 

til að huga sjálf að heimanáminu eða bera ábyrgð á því. Henni finnst hluti af 

heimanáminu felast í því að bera ábyrgð á því sjálfur og það sé ekki eitthvað 

sem þú getur farið fram á við sex, sjö, átta ára gamalt barn. Hörður tók í 

sama streng og Jóhanna, en honum finnst heimanám sérstaklega mikilvægt 

fyrstu árin. Hann sagði: 

Jaaá, alveg, alla vega, sérstaklega á þessu, þarna, svona fyrstu árum, 

sko, þá er svo bara lestur og að skrifa setningar og orð bara gríðarlega 

mikilvægt er ég alveg búinn að sjá sko. 

Næsta spurning sneri að því hvort foreldrar teldu að heimanám hefði 

áhrif á námsgetu. Hildur bendi í því samhengi á þetta: 

Auðvitað er gott fyrir börn eins og að halda hraða í lestri og, já, æfa 

skriftina og svoleiðis en ég meina það er allskonar heimanám í því 

sem þau eru að gera daglega, þau læra bara á því. 

Þegar hún var spurð nánar út í þessi orð sín benti hún á lærdóminn sem 

felst í því að til dæmis passa yngri systkini, verja tíma með ömmum og 

öfum, hjálpa til við matargerð, að leika sér og skoða heiminn. Linda hafði 

þetta um málið að segja: 

Það getur haft áhrif á námsgetu, en ég er ekkert viss um að það hafi 

það endilega á námsgetu hjá öllum. En það fer ábyggilega bara eftir 

því hvernig er að því staðið, ef það er vel að heimanáminu staðið þá 

getur það haft góð áhrif á námsgetuna en ég held líka að það í 

mörgum tilfellum hafi það bara engin áhrif.  

Jóhanna er sannfærð um góð áhrif heimanáms á námsgetu og benti á að 

eftir sumar- og páskafrí sjáist alveg á krökkum hvernig þeim hefur farið aftur 

í lestri. Jafnframt sagði hún að börn eru látin lesa heima alveg upp í 7. bekk 

en hún taldi ekki endilega vera þörf á því, nóg væri að hafa heimalestur upp 

í 4. bekk, að minnsta kosti fyrir þau börn sem hafa náð góðum hraða í lestri. 

„Því þetta stórir krakkar eru náttúrulega alltaf að lesa, það er texti í 

sjónvarpinu og tölvunum og náttúrulega bara út um allt“. Kristín sagðist 

halda að heimanám gæti haft áhrif á námsgetu, „en að áhugi sé þá lykilatriði 

en ekki að börn þurfi að pína sig í gegnum eitthvað sem er ekki andlega 

krefjandi“. Með slíku heimanámi taldi hún sjálfstæði barnanna aukast ásamt 

því sem krakkarnir geti lært af foreldrum sínum og allt þetta geri þau að 

betri námsmönnum. Aldís nefndi aftur aldur barna, hún sagði heimanám, að 

undanskildum lestri, ekki hafa áhrif á námsgetu svo ungra barna. Hún var 

þeirrar skoðunar að það fari í fyrsta lagi að hafa áhrif eftir 6. bekk. Hörður 

var hins vegar sannfærður um að áhrif heimanáms og benti á að foreldrar 

hafi oft mikið til brunns að bera, ef börn fá stuðning þeirra þá auki það að 

sjálfsögðu færni þeirra. 

Þegar spurt var hvaða áhrif foreldrar gætu haft á heimanám barna sinna 

voru svörin aftur mjög fjölbreytt. Samkvæmt Hildi geta foreldrar haft áhrif 

með því að gera námið skemmtilega og umbuna börnum sínum fyrir að 

vinna heimanámið. Auk þess sem foreldrar gætu gert eitthvað skemmtilegt 

með börnunum sínum og þau dregið heilmikinn lærdóm af því rétt eins og 

bóklegu heimanámi. Linda sagði: 

Náttúrulega geta haft bara fyrst og fremst þau áhrif að passa uppá að 

því sé sinnt sem getur nú aldeilis verið áskorun að bara sjá um að því 

sé sinnt. En og náttúrulega foreldrar geta í flestum tilfellum hjálpað 

börnunum sínum með þetta, en ekki alltaf. Foreldrar hafa ekkert 

alltaf þessa þekkingu til að aðstoða, sérstaklega í eldri bekkjum. 

Kristín taldi að foreldrar geta haft áhrif með því að skipuleggja tímann 

fyrir krakkana og sjá til þess að heimanámið sé unnið. Þá velti hún því fyrir 

sér hvort foreldrar kvörtuðu einfaldlega of mikið í stað þetta að gera 

eitthvað í málunum og reyna að hafa áhrif, til dæmis með því að koma með 

hugmyndir til kennara. Það krefjist þess hins vegar að kennarar séu opnir 

fyrir hugmyndum foreldra og tilbúnir að hlusta, og jafnvel framkvæma en 

slíkt er vitanlega ekki sjálfgefið og eflaust misjafnt eftir kennurum. Jóhanna 

og Aldís voru sammála um að foreldrar geti haft áhrif með því að vera 

jákvæðir og reyna þannig að smita jákvæðnina gagnvart heimanámi yfir til 

barna sinna. Jóhanna bætti því svo við að kannski mætti hún gæta sín 

aðeins og vera jákvæðari. Hörður sagði um þetta: 

Þau geta haft hvetjandi áhrif og jákvæð áhrif og svona, þó að ég sé 

oftast þegar að strákurinn minn þarf að fara að læra eða eitthvað og 

ég er ekki alveg að nenna því, sko, þá læt ég hann aldrei sjá það 

náttúrulega, ég er alltaf bara svona að reyna að hvetja og drífa hann 

áfram ...  

Allir töldu foreldrarnir að viðhorf þeirra til heimanáms, eða þau viðhorf 

sem þeir láta í ljós, hafi áhrif að viðhorf barna þeirra til heimanáms. Það 

viðhorft er hins vegar ekki endilega æskilegasta viðhorfið. Hildur sagðist 

kannski ekki vera nógu dugleg að hvetja son sinn áfram í heimanáminu 

vegna þess að henni finnist það „drepleiðinlegt“ og sömuleiðis syni hennar. 

Linda var ekki alveg viss. Hún sagðist oft reyna að vera jákvæð og smita 

jákvæðnina yfir til barna sinna en það virki því miður ekki nógu vel. Hún 

taldi þó að nemendur væru fljótari að tileinka sér neikvæð viðhorf foreldra 

sinna en jákvæð. Sömuleiðis sagði Kristín að oftar en ekki fyndist henni 

heimanámið tilgangslaust og verkefnin leiðinlegt, hún passi sig þó að sýna 

sonum sínum ekki það neikvæða viðhorf. Hún vill frekar reyna að smita þá 

með jákvæðni en neikvæðni þó það sé stundum þrautinni þyngra. Jóhanna 

var ekki í nokkrum vafa og sagðist alveg sjá það að þegar hún sé illa 

upplögð, þreytt eða pirruð þá sé sonur hennar „fljótari upp“ en ella. Aldís 

sagðist reyna eftir fremsta megni að vera jákvæð gagnvart heimanámi og 

vonast til þess að sonur hennar verði sömuleiðis jákvæður. Hún sagði son 

sinn vilja verða vísindamann þegar hann verði stór og því sé hún dugleg að 

benda honum á mikilvægi þess að vera duglegur að læra þegar maður ætlar 

sér stóra hluti, sérstaklega þurfi hann að vera duglegur í stærðfræði ef hann 

ætlar að vera vísindamaður. Þessa hvatningu sagði hún virka vel þegar hann 

„dettur niður í neikvæðni gagnvart heimanáminu“. Hörður segir viðhorf 

hans sjálft ekki endilega endurspeglast í viðhorfi sonar hans þar semhann 

sýni syni sínum ekki endilega þau viðhorf sem hann hafi til heimanámsins. 

En vissulega sé hann sammála því að það viðhorf sem hann sýni 

endurspeglist í viðhorfum sonarins. 

4.6 Annað 

Einungis eitt foreldri vildi koma einhverju öðru á framfæri í lok viðtals, en 

það var Hörður sem sagði: 

Já ... af hverju þurfa þessar bækur sem þau eru að koma með heim að 

lesa að vera svona drepleiðinleg viðfangsefni? Þú veist, hann er að 

koma með sömu bækur og ég var að læra að lesa í. Sem mamma mín 

var að lesa, sem þú veist bara, sem er ekkert skemmtanagildi, það er 

bara að lesa þetta. Ef þetta myndi nú bara fjalla um Star Wars eða 

Harry Potter samt bara í einhverri einfaldri mynd. Þá myndi hann hafa 

miklu meiri áhuga á að lesa.  

Þá ræddi hann mikilvægi þess að krakkar hafi áhuga á því sem þeir gera 

og lesturinn þurfi ekki alltaf að vera í einhverjum sérstökum lestrarbókum. 

Að hans mati eru bækur eins og Dúbbi dúfa ekki til þess fallnar að vekja 

áhuga barna á lestri og viðfangsefnið er ekki það spennandi að það fái son 

hans til að vilja lesa meira. Sonur hans hafi til að myndi bætt sig mikið í lestri 

sumarið milli 1. og 2. bekkjar en þá hafi hann verið duglegur að lesa 

Andrésblöð sem kveiktu mjög áhuga hans. 

4.7 Samantekt á niðurstöðum  

Hér í lokin verða dregnar saman helstu niðurstöður rannsóknarinnar og 

þeim lýst í hnotskurn. 

 

Bakgrunnur þátttakenda  

Tekin voru viðtöl við sex foreldra barna á yngsta stigi grunnskólans úr 

þremur grunnskólum þar sem viðhafðar eru ólíkar stefnur hvað varðar 

heimanám.   

Þekking þátttakenda á heimanámi 

Foreldrarnir skilgreindu heimanám á ólíkan hátt en allir voru sammála 

um að það væri nám sem ætti sér stað heima og fyrir utan skólatíma. 

Heimanám virðist vera lítið kynnt fyrir foreldrum, eini skólinn sem hafði 

kynnt stefnu sína var skóli A sem hafði það að stefnu sinni að eina 

heimanámið væri fólkið í lestri. Foreldrar höfðu þó allir áhuga á að vita 

hver stefna skólanna væri. 

 

Heimanámið 

Í grunnskóla A á ekki að vera annað heimanám heimanám en lestur. 

Samt sem áður fær sonur Hildar nánast vikulega send heim verkefni sem 

hann nær ekki að klára í skólanum. Að meðaltali verja börn Hildar og 

Lindu um 15 mínútum á dag í heimanám. Í Grunnskóla B er heimanámið 

misjafnt eftir bekkjum. Sonur Jóhönnu sinnir heimalestri  daglega í 15–20 

mínútur auk orðasafns einu sinni í viku. Sonur Kristínar er með 

vikuáætlun sem hann þarf að standa skil á, sú vinna tekur hann í kringum 

tvær klukkustundir vikulega. Í grunnskóla C er lestur á hverjum degi auk 

orða-/setningasafns, í hverri viku koma auk þess inn önnur verkefni, 

ýmist í stærðfræði, íslensku, skrift eða sögubók. Þetta eru um 20–30 

mínútur dag hvern auk þess sem einn til tveir klukkutíma fara vikulega í 

önnur verkefni. Öllum fannst foreldrunum magnið hjá sínu barni 

hæfilegt. Það virtist ekki fara eftir grunnskóla eða magni heimanáms 

hvort börnin næðu að klára heimanámið innan tímamarka, en annað 

foreldrið í hverjum skóla sagði að það tækist ekki alltaf. 

 

Samskipti  

Þátttakendur voru allir sammála um að viðhorf barna þeirra til 

heimanáms væri ekki jákvætt, börnin væru áhugalaus og fyndist 

verkefnin leiðinleg. Misjafnt var hvernig samskipti foreldra og barna voru 

á meðan heimanáminu stóð, þau voru góð hjá Herði og Aldísi en slæm 

hjá Jóhönnu og Hildi en Linda og Kristín töluðu um það leiðinlega 

hlutverk sem heimanám setti þær í. Foreldrarnir voru allir sammála um 

að sjálfstæði og ábyrgð barnanna á heimanáminu væri ekkert. Allir höfðu 

lent í árekstrum þegar þeir aðstoðuðu börnin sín við heimanám. Allir 

þátttakendur, að einum undanskildum, sögðust hafa lent í einhvers 

konar útistöðum við börnin þegar þeir aðstoðuðu þau við heimanámið. 

Allir þátttakendur voru sammála um að það erfiðasta við heimanám væri 

að fá börnin til að byrja á því. Ekkert foreldrið hafði fengið upplýsingar 

um hvernig best væri að aðstoða við heimanám, að undanskildum lestri. 

Höfðu allir áhuga á að fá fræðslu um það. Misjafnt var hvort 

fjölskyldurnar hefðu þurft að gefa gæðastundir upp á bátinn til að sinna 

heimanámi og voru svörin ekki bundin við ákveðna skóla og því ekki 

endilega tengt magni heimanámsins. Einnig var misjafnt hvernig áhrif 

foreldrum fannst heimanám hafa á samband sitt og barnsins sín, góð, 

slæmt eða engin sérstök. Einnig benti Linda á vandræði sem foreldrar 

geta lent í þegar þeir eru að aðstoða börnin sín við heimanám, 

sérstaklega í eldri bekkjum, vegna kunnáttuleysis. 

 

Mikilvægi heimanáms 

Að mati þátttakenda fólust helstu kostir heimanáms í æfingu, upprifjun 

og því að börnin nái að viðhalda þekkingu sinni og gefa foreldrum kost á 

að fylgjast með því sem börnin þeirra gera í skólanum. Kristín nefndi að 

það væri mikill kostur þegar heimanám væri skemmtilegt og sett upp á 

annan hátt  en sem eyðufyllingar í bókum. Linda bætti við að börn temji 

sér ákveðin vinnubrögð og sjálfsaga. Helstu ókostir sem foreldrar nefndu 

við heimanám voru uppsetning heimanámsins, tíminn sem það tekur frá 

fjölskyldunni, að foreldrar væru að vinna vinnu kennarans, hversu 

tímafrekt heimanám væri og að frítími barna í dag væri af skornum 

skammti. Flestir vildu hafa heimanám í annarri mynd en það er nú, vildu 

ekki hafa neitt bóklegt heimanám, aðeins verklegt og í tölvum, láta það 

byggjast meira á áhuga nemenda og auka fjölbreytni. Eitt foreldri vildi 

hafa það frjálst og að nemendur væru með töskubækur sem þeir gætu 

unnið frjálst í og annað foreldri vildi að heimanámið væri unnið á 

frístundaheimilum eða í skólanum. Meirihluti viðmælenda taldi 

heimanám vera mikilvægt fyrir námið. Hið sama á við um námsgetu, 

fimm af sex telja heimanám hafa áhrif á námsgetu ungra barna á yngsta 

stigi grunnskólans. Foreldrarnir töldu sig geta haft margskonar áhrif á 

heimanám barna sinna, meðal annars að hvetja þau áfram, skipuleggja 

tímann fyrir þau og vera jákvæð. Einnig töldu þau öll að viðhorf sín til 

heimanáms hefði áhrif á viðhorf barnanna.  

 

Í hnotskurn 

Niðurstöður sýna lítinn sem engan mun á viðhorfum foreldra til 

heimanáms eftir skólum, enda þótt þeir hafi ólíka heimanámsstefnu. 

Börnin eyddu mismiklum tíma í heimanám í viku hverri og fannst öllum 

foreldrum það heimanám sem börnin þeirra sinntu vera hæfilegt. 

Daglega sinntu öll börnin álíka miklum heimanámi, sem var lestur. 

Almennt viðhorf barnanna til heimanáms var ekki jákvætt, þeim leiddist 

heimanámið, það er erfitt að koma þeim til að vinna það og oftar en ekki 

fannst þeim viðfangsefnin óáhugaverð. Heimanámið skapar einnig vissa 

árekstra á heimilum og veldur oft togstreitu milli foreldra og barna. Samt 

sem áður töldu foreldrar það ekki hafa slæm áhrif á samband þeirra og 

barnanna til lengri tíma litið, en það setti þau vissulega í leiðinleg 

hlutverk. Þrátt fyrir þetta fannst foreldrum heimanám búa yfir mörgum 

kostum, þrátt fyrir ýmsa galla. Flestir vildu sjá heimanám í breyttri mynd 

og þá aðallega að það væri skemmtilegra og næði betur til áhugasviðs 

barnanna og að verkefnin hefðu ákveðinn tilgang.  

     Foreldrar virðast vilja hafa heimanám, þeim finnst það mikilvægt fyrir 

nám barnanna og telja það hafa áhrif á námsárangur. Samt finnst þeim 

það leiðinlegt, börnunum þeirra finnst það leiðinlegt og það skapar 

togstreitu inn á heimilum.  

5 Umræður 

Tilgangur rannsóknarinnar var að skoða viðhorf foreldra til heimanáms með 

hliðsjón af ólíkri heimanámsstefnu þeirra skóla sem börnin þeirra ganga í. 

Heimanám hefur verið hluti af skólastarfi svo lengi sem elstu menn muna. 

Ákveðin vitundarvakning á sér þó stað um þessar mundir hjá skólafólki 

varðandi heimanám og ekki eru allir sammála um þann ávinning sem 

heimanám er ætlað að hafa í för með sér. Skólar eru með ólíkar stefnur 

hvað heimanám varðar og er rannsókn mín dæmi um það en talað var við 

foreldra barna úr þremur ólíkum grunnskólum þar sem viðhafðar eru þrjár 

ólíkar stefnum hvað varðar heimanám. Skóli A hefur tekið upp þá stefnu að 

hafa ekkert heimanám annað en lestur. Skóli B leggur það í hendur hvers 

kennara að taka ákvörðun um hvort heimanám sé lagt fyrir eða ekki og þá í 

hvaða magni og formi. Spyrja má hvers vegna kennarinn leggur heimanámið 

fyrir. Gerir hann það vegna þess að hann hefur skoðað rannsóknir um 

heimanám og kynnt sér kosti þess og galla? Gerir hann það ef til vill bara af 

gömlum vana? Systkini, til dæmis synir Kristínar, geta svo lent í því að annað 

þeirra þarf að sinna heimanámi en hitt ekki. Ég ímynda mér að þetta geti 

skapað óánægju meðal systkina, einkum þess barns sem þarf að læra heima 

á meðan systkini þess leikur sér. Í þriðja skólanum, skóla C, er mikið lagt upp 

úr heimanámi og það talið nauðsynlegur þáttur í skólastarfinu.  

Annar tilgangur rannsóknarinnar var að komast að því hverjir væru 

helstu kostir og ókostir heimanáms að mati foreldra. Sem kennari finnst 

mér mikilvægt að vita hvað foreldrar vilja fá út úr heimanámi barna sinna og 

hvað þeim finnst neikvætt við heimanám. Með þær upplýsingar í farteskinu 

finnst mér kennarar betur til þess fallnir að taka ákvarðanir um heimanám 

og velji þeir að leggja fyrir heimanám verður skipulag og uppsetning betri og 

líklegri til að falla foreldrum og nemendum í geð. Mikilvægt er þó að hafa í 

huga að auðvitað hentar ekki öllum það sama og sést það vel í því hversu 

fjölbreytt svör foreldra voru. Í ljósi umfjöllunar í fræðilegum hluta 

verkefnisins finnst mér mikilvægt að kennarar kynni sér málefnið því 

heimanám hefur bæði kosti og galla. Það er enginn einn heilagur sannleikur 

og mikilvægt er að mynda sér upplýstar skoðanir á efninu og taka 

ákvarðanir út frá því. Því ekkert er meira ótraustvekjandi en kennari sem 

getur ekki fært rök fyrir ákvörðunum sínum. Foreldrar treysta kennurum 

fyrir menntun barna sinna og þeir verða að standa undir því trausti. 

Um heimanám hefur mikið verið skrifað, einkum erlendis. Því miður er 

ekki mikið til um efnið á íslensku en vonandi verður breytist það í nánustu 

framtíð og er þessi ritgerð innlegg í þá umræðu. Ég hef ekki rekist á 

rannsókn þar sem skoðuð eru viðhorf foreldra út frá ólíkri stefnu skóla og 

vona ég því að með þessari rannsókn varpi ég nýju ljósi á viðfangsefnið. 

Þær rannsóknarspurningar sem voru lagðar til grundvallar voru: Hver eru 

viðhorf sex foreldra sem eiga börn á yngsta stigi grunnskólans í þremur 

grunnskólum sem hafa ólíka stefnu um heimanám? Hverjir eru kostir og 

ókostir heimanáms að þeirra mati? 

Í þessum umræðukafla verður farið yfir helstu niðurstöður 

rannsóknarinnar. Kaflanum er þannig skipulagður að hvert þema er skoðað 

og svör foreldra rædd út frá umfjöllun í fræðilegum kafla verkefnisins. Rætt 

verður hvort upplifun foreldra, skoðanir og skilningur komi heim og saman 

við þær rannsóknir og þau sjónarmið fræðimanna sem vitnað hefur verið í.  

Helstu niðurstöður rannsóknarinnar í ljósi rannsóknarspurninga eru þær 

að viðhorf sex foreldra grunnskólanema til heimanáms eru svipuð þrátt fyrir 

ólíkar stefnur skóla. Viðhorf og svör allra foreldranna voru mjög keimlík þó 

svo að svörin væru ekki alltaf eins. Skilningur foreldranna á heimanámi var 

mjög svipaður, eða á þá leið að heimanám væri það nám sem ætti sér stað 

heima, hvort sem var um að ræða áframhaldandi vinnu í tengslum við 

námsefni sem unnið var í skólanum eða verkefni sem ekki náðist að ljúka á 

skólatíma. Allir voru þó sammála um að það væru verkefni sem væru unnin 

heima fyrir. Ein móðirin nefndi að sumt heimanám væri tilgangslaust, til 

dæmis eyðufyllingaverkefni. Þá var hún að lýsa hefðbundnu heimanámi eins 

og Nelsen og félagar (1996, bls. 197‒202) skilgreina það. Lýsti hún því 

hvernig hún myndi vilja hafa heimanámið og hvernig það yrði þá frábrugðið 

eyðufyllingarverkefnum. Hún nefndi til dæmis það að gera eitthvað 

skemmtilegt, eitthvað sem myndi krefjast þátttöku foreldra eða jafnvel bara 

að horfa á fréttir eða eitthvað slíkt og ræða efni þeirra. Þarna lýsti hún 

óhefðbundnu heimanámi í samræmi við skilgreiningu Nelsen og félaga 

(1996, bls. 195‒197). Önnur móðir sagðist vera þeirrar skoðunar að 

heimanám hentaði betur eldri börnum  en sonur hennar er í 2. bekk. Þetta 

viðhorf hennar kemur heim og saman við það sem Cooper heldur fram, en 

hann telur að eldri nemendur hafi meira gagn af heimanámi en yngri 

nemendur (Cooper, 2007, bls. 92). 

5.1 Þekking á viðfangsefninu 

Skilningur foreldra á heimanámi samræmist þeim skilgreiningum sem 

Cooper (2007) og Kohn (2006) hafa sett fram þess efnis að heimanám sé 

það nám sem nemendur sinna heima hjá sér. Mér þótti áhugavert að það 

fyrsta sem Jóhanna sagði var „kvöð“ og því strax í upphafi viðtalsins var ljóst 

að upplifun hennar af heimanámi sonar síns væri ekki góð.  

     Það sem kom einna helst á óvart var hversu takmarkaðar upplýsingar 

foreldrar hafa fengið um heimanám í skólum barna sinna. Nú eru skólar A 

og C með vel afmarkaðar stefnur þegar kemur að heimanámi, en í skóla C 

höfðu foreldrar engar upplýsingar fengið um þá stefnu sem skólinn hefur 

sett sér og vinnur eftir varðandi heimanám. Ég tel það eðlilegt að foreldrar 

viti hvaða stefnu sé unnið eftir, hvers vegna og hver ávinningur nemenda af 

heimanámi eigi að vera. Foreldrar í skóla B höfðu heldur engar upplýsingar 

fengið um heimanám, sem er þó skiljanlegra þar sem skólinn vinnur ekki 

eftir neinni sérstakri stefnu. Hann setur ábyrgðina og ákvörðunarréttinn í 

hendur kennara. Foreldrar í skóla A voru einna best upplýstir um heimanám 

nemenda og höfðu fengið þær upplýsingar að ekkert heimanám væri á 

yngsta stigi, en þeir höfðu ekki fengið miklar upplýsingar um hvers vegna sú 

stefna hefði verið tekin. Foreldrar virtust hins vegar hafa áhuga á 

viðfangsefninu, þar sem það snertir bæði þá og börnin þeirra. Þeir vildu vita 

hvaða stefnu skólar barnanna þeirra ynnu eftir. 

     Þekking foreldra á því „hvað heimanám er“ er til staðar samkvæmt 

niðurstöðum rannsóknarinnar og fer ekki á milli mála að það er nám sem á 

sér stað heima fyrir. Hins vegar þyrftu skólarnir að bæta úr því hvernig þeir 

kynna þær stefnur sem þeir vinna eftir. Það er miður að upplýsingar um 

heimanámsstefnur skólanna skuli ekki vera meiri í ljósi þess að foreldrar 

hafa áhuga á viðfangsefninu og vilja vita meira. Það væri auðvelt að bæta úr 

þessu en skólarnir gætu til dæmis kynnt heimanámsstefnur sínar, ýmist 

með bréfi til foreldra eða kynningu á haustfundum foreldra og kennara í 

upphafi skólaárs og vitaskuld mætti koma upplýsingum um stefnu skólanna 

fyrir á heimasíðum þeirra.  

5.2 Heimanámið 

Heimanámið og umfang þess er, eins og fram hefur komið, misjafnt eftir 

skólum. Þá er það einnig misjafnt á milli bekkja í skóla B, sem kemur ekki á 

óvart í ljósi þess að ákvörðun um heimanám er undir hverjum kennara 

komin. Það kom mér þó á óvart að sonur Hildar, sem er í skóla A, skyldi 

þurfa að sinna heimanámi í hverri viku. Hann á erfitt með nám og er því 

sendur heim með verkefni sem hann nær ekki að ljúka á skólatíma. Þetta 

kom mér á að óvörum í ljósi þess að skólinn er með þá stefnu að hafa ekkert 

heimanám að undanskildum lestri og mér finnst ósanngjarnt að nemandi 

sem á við námserfiðleika að stríða þurfi að gera meira heima en aðrir 

nemendur og jafnvel til þess fallið að draga úr áhuga hans og vilja til að 

læra. Mér þætti eðlilegt að bekkjarkennari endurskoðaði námsáætlun og 

einstaklingsmiðun drengsins að einhverju leyti. Samkvæmt Howard (2005, 

bls. 7) er námsefnið annað hvort of þungt eða magnið of mikið þegar staðan 

er svona.  

     Öllum foreldrum þótti sitt barn þurfa að sinna hæfilegu magni af 

heimanámi, þó svo að foreldrar barna í skóla C myndu alls ekki vilja hafa 

það meira. Draga má þá ályktun að foreldrar og börn lagi sig að einhverju 

leyti að því magni heimanáms sem er lagt fyrir barnið, sérstaklega þegar 

ekkert annað er til að miða við. Aldís nefndi þó að hún vildi gjarnan hafa það 

minna fyrstu ár barnsins í grunnskóla en að með tímanum mætti það 

aukast. Þetta er samhljóma því sem Cooper leggur til, en það er að sá tími 

sem börn verja í heimanám aukist í takt við aldur þeirra Hann leggur til að á 

hverju ári bætist 10 mínútur við þann tíma sem börn verja í heimanám 

(Cooper, 2007, bls. 92). Miðað við þann tíma sem Cooper leggur til verja 

börn í skóla C og annað barnið í skóla B of miklum tíma í heimanám miðað 

við aldur.  

Það virðist vera mjög persónubundið og óháð umfangi heimanámsins 

hvort börnin nái að ljúka heimanáminu á tilætluðum tíma eða ekki. Sonur 

Jóhönnu, sem nær oft ekki að ljúka heimanáminu, er greindur með mikinn 

mótþróa og sonur Hildar, sem á við námserfiðleika að etja, nær heldur ekki 

að ljúka því. Þær greindu báðar frá því hvernig heimanámið getur reynt á og 

skapað togstreitu milli þeirra og sona þeirra. Howard (2005) bendir á að 

þegar aðstæðurnar eru orðnar þannig að foreldri og barn rífast eða að 

rifrildi sé í uppsiglingu sé best að stoppa heimavinnuna, við slíkar aðstæður 

sé ólíklegt að heimanámið beri nokkurn árangur. Einnig bendir Kohn (2006, 

bls. 10‒11) á að börn séu oft þreytt þegar þau koma heim úr skólanum og 

eiga þá erfitt með að sinna heimalærdómnum. Það þekkir Aldís en hún 

sagði þetta helstu ástæðu þess þegar sonur hennar nái ekki að ljúka 

heimavinnunni. 

Kohn (2006, bls. 17) bendir á að neikvæð upplifun barns af heimanámi 

geti færst yfir á skólann og nám yfir höfuð. Foreldrarnir sögðust allir upplifa 

neikvæð viðhorf barna sinna til heimanáms. Þó benti eitt foreldrið á, eins og 

Kohn (2006) nefnir, að viðhorfin fari eftir eðli verkefna, þegar verkefnin eru 

skemmtileg og áhugaverð þá verði viðhorfin jákvæðari. Þetta er án efa atriði 

sem margir kennarar mættu taka til umhugsunar. Í Aðalnámsskrá 

grunnskóla (2011) er eitt aðalmarkmiðið áhugi. Því ber kennurum skylda til 

að kveikja áhuga nemenda á námi. Heimanámið í þeirri mynd sem það er í 

dag virðist aftur á móti frekar stuðla að hinu gagnstæða, að slökkva áhuga 

og forvitni barna á námi. Því þarf heimanámið að vera meira spennandi og 

til þess gert að kveikja áhuga nemenda á námi. 

Þó svo að umfang heimanámsins sé mismikið eftir skólum virðist 

upplifun foreldra vera svipuð. Umfang heimanáms virðist ekki segja til um 

það hvort nemendur nái að ljúka því á tilsettum tíma eða ekki,  það gefur 

vísbendingar um að einstaklingsmiða þurfi heimanámið. Ekki virðist henta 

að leggja til einhvern ákveðin tíma sem öll börn eiga að verja í lestur 

daglega eða fjölda blaðsíðna sem þarf að lesa. Sá tími sem hentar einu barni 

getu verið allt of stuttur fyrir annað barn og of langur fyrir það þriðja. Því tel 

ég einstaklingsmiðun mjög mikilvæga í heimanámi eins og í öllu öðru námi. 

Með því mætti koma í veg fyrir neikvæð viðhorf barna til heimanáms. Þá 

þarf heimanámið að vera skemmtilegt, ná til áhugasviðs nemenda og við 

hæfni og getu hvers nemanda. 

5.3 Samskipti 

Þegar samskipti foreldra og barna voru rædd var ánægjulegt að sjá hvernig 

Hörður og Aldís reyndu eftir fremsta megni að vera jákvæð gagnvart 

heimanáminu þrátt fyrir það magn heimanáms sem synir þeirra þurfa að 

sinna en bæði Xu og Yuan (2003) og Walker o.fl. (2009) segja niðurstöður 

rannsókna sinna sýna að mikil fylgni sé á viðhorfum foreldra til heimanáms 

og viðhorfum barna þeirra. Hinir foreldrarnir fjórir sögðu að oft yrðu 

samskiptin leiðinleg og það kæmi fyrir að heimanámið endaði með rifrildi. 

Kohn (2006) bendir á að einn af ókostum heimanáms séu þau átök sem það 

getur haft í för með sér innan fjölskyldunnar. Þá hefur Hildur, eins og Kohn 

bendir á, þurft að grípa til þess ráðs að „kaupa“ barnið til að fá það til að 

vinna heimanámið sitt. Þá fær sonur hennar umbun í einhverskonar formi 

fyrir að vinna heimanámið. Í vettvangsnámi mínu var drengur sem hafði 

fengið umbun fyrir að vinna heimavinnu og var ástandið orðið þannig að 

hann vildi nánast ekkert gera nema fá eitthvað í staðinn. Þó svo ég vilji ekki 

setja mig í dómarasæti þá finnst mér þetta varhugavert. Mér finnst börn 

ekki eiga að þurfa að fá umbun fyrir að gera það sem þau „eiga að gera“. 

Myndi ég heldur leggja til að heimanámið verði sett í nýjan búning og gert 

áhugaverðara fyrir nemendur.  

Foreldrarnir í rannsókn minni sögðu að heimanámið væri nánast alltaf 

unnið að þeirra frumkvæði. Reyndar benti Aldís á aldur barnanna og að þau 

hefðu að öllu jöfnu ekki þroska til að bera ábyrgð á því sjálf og er ég henni 

sammála hvað þetta varðar. En samkvæmt Aðalnámskrá grunnskóla (2011) 

er það undir foreldrum komið að sjá til þess að börnin þeirra vinni 

heimanámið sitt, og er ábyrgðin þar með sett á herðar foreldra en ekki 

barna. Þá nefndu tveir úr foreldrahópnum að frumkvæði færi eftir eðli 

verkefna og sögðu það ráðast að nokkru leyti á því hvort verkefnin væru 

spennandi og áhugaverð. Það kemur heim og saman við það sem Kohn 

(2006) bendir á, að með forvitni og áhuga sé best að fá börn til að vilja sinna 

námi. Eins og kom fram er dóttir Lindu sú eina sem kemur að fyrra bragði 

með lestrarbókina sína og biður um að fá að lesa, má því draga þá ályktun 

að henni þyki gaman að lesa eða að lestrarbækurnar veki áhuga hennar. Í 

ljósi rannsóknar Leah Wingard og Lucas Forsberg (2009) kemur ekki á óvart 

að allir sex foreldrarnir sögðu sjálfstæði og ábyrgð barnanna þeirra á 

heimanámi nánast ekki vera til staðar en Wingard og Forsberg greindu frá 

því í rannsókn sinni að í nánast öllum tilfellum sem heimanám bar á góma 

hafi foreldrar átt frumkvæðið. 

Allir höfðu foreldrarnir lent í átökum af einhverju tagi þegar þeir báðu 

barnið sitt að vinna heimanámið. Oft kostar það mikið „nuð og tuð“ eins og 

eitt foreldri orðaði það, auk þess sem foreldrar og börn rífast. Rifrildin eiga 

það til að enda með fýlu og leiðindum og að lokum er ekkert heimanám 

unnið. Samsvarar þetta því sem Kohn (2006) segir um ókosti heimanáms. 

Einnig bendir Howard (2005) á að betra sé að sleppa því að vinna heimanám 

en að láta aðstæðurnar verða eins og lýst er hér að ofan. Eins og gefur að 

skilja eru árekstrarnir misalvarlegir og koma ekki fyrir hjá öllum. Í 

viðtölunum var spurt hvað foreldrunum þætti erfiðast við heimanámið og 

þá nefndi meirihlutinn að það að koma börnunum af stað væri erfiðasti 

hjallinn að yfirstíga.  

Hins vegar tekur oft ekkert betra við eftir að börnin eru byrjuð á 

heimanáminu. Nokkrir foreldrar sögðust einnig lenda í árekstrum við börnin 

sín þegar þeir aðstoða við heimanám. Bæði finnst foreldrum börnin verja 

tíma sínum illa með því að hlusta ekki á leiðbeiningar auk þess sem börnin 

verða pirruð og reið þegar verið er að leiðrétta þau og foreldrar benda þeim 

á villur. Þá segjast börnin stundum ekki skilja og ekki geta gert það sem á að 

gera. Jóhanna og Hildur töluðu helst um þetta vandamál. Mikilvægt er fyrir 

foreldra þessara barna að vera vel upplýstir um það hvernig best sé að 

aðstoða börnin við heimanámið, að foreldrar viti til hvers sé ætlast af þeim 

og hvenær nóg er komið (Howard, 2005, bls. 7). Því má draga þá ályktun að 

börn sem eiga erfitt með nám, og heimanám, séu með of þung viðfangsefni. 

Ef börnin skilja ekki verkefnin eða leysa þau með röngum hætti er efnið of 

þungt og ekki tímabært að senda þau með það heim.  

Howard (2005) nefnir að foreldrar eigi ekki að sjá um að kenna 

börnunum sínum námsefnið, það á að vera í höndum kennara í skólanum. 

Ef nemendur koma heim og skilja ekki eða kunna ekki það sem þeir eiga að 

gera þá er námsefnið einfaldlega of þungt og þeir hafa ekki náð 

kunnáttunni/færninni sem þarf að búa yfir til að leysa verkefnin. Þá er 

líklegast ekki tímabært að senda þau með verkefnið heim. Aldís nefndi að 

kennari hefði sent son hennar heim með skriftarbók og að hún ætti að 

kenna honum að skrifa ákveðinn staf á réttan hátt, henni fannst það ekki 

sitt hlutverk, sem er rétt hjá henni miðað við það sem Howard (2005) segir 

og kemur fram hér að ofan. Þetta er eitthvað sem kennarar mega taka til 

endurskoðunar, hvenær er tímabært að senda nemendur með námsefnið 

heim. Eins og Cooper og LaConte segja (Gilmer, 2006; Wilson, 2011) þá á 

heimanám að auka skilning nemenda á námsefninu og til þess þarf það að 

vera viðeigandi, bæði hvað varðar erfiðleikastig og magn. Það hlýtur því að 

vera ljóst að of erfitt heimanám þjónar engum tilgangi.  

Enginn viðmælanda minna hafði fengið upplýsingar um það frá 

bekkjarkennara hvernig best væri að aðstoða við heimanámið. Því má velta 

fyrir sér hvort hægt væri að koma í veg fyrir einhver þessara vandamála sem 

Jóhanna og Hildur glíma við með upplýsingum um það hvernig foreldrar geti 

aðstoðað börnin sín. Þetta vandamál gæti verið leyst með einföldum hætti, 

þ.e.a.s. með upplýsingum og fræðslu, hvort sem kennari myndi veita þær 

upplýsingar á fundi í upphafi skólaárs, senda bréf með upplýsingum eða 

með opnum fundi skólastjórnenda. Fram kemur í Aðalnámskrá grunnskóla 

(2011, bls. 42) að nám í grunnskóla eigi að taka mið af þroska, persónugerð, 

hæfileikum, getu og áhugasviði hvers og eins. Til þess þarf kennarinn að 

leggja sig fram við að kynnast hverjum nemenda, vita hvar hann stendur í 

námi og hafa hann og foreldra með í ráðum um þau markmið sem stefnt er 

að hverju sinni. Einnig kemur fram (bls. 45) að upplýsingagjöf milli heimila 

og skóla og samráð kennara og foreldra sé mjög mikilvæg forsenda fyrir 

árangursríku skólastarfi og er það á ábyrgð skóla að koma slíku samstarfi á.  

Kohn (2006) hefur nefnt að heimanám hafi þann ókost í för með sér að 

fjölskyldur þurfi að sleppa gæðastundum til að sinna því. Tveir af sex 

foreldrum sögðust ekki kannast við að hafa þurft að hætta við gæðastundir, 

en börn þeirra komu hvort úr sínum skóla, skóla A og skóla C. Aldís benti á 

þann takmarkaða tíma sem fjölskyldan hefur saman á hverjum degi og þó 

svo að honum væri ekki eytt í að gera eitthvað „merkilegt“ þá væri gaman 

að geta notið hans saman við annað en heimalærdóm. Tel ég að þegar 

fjölskyldan er öll þreytt og lúin eftir langan dag geti verið notalegt að setjast 

fyrir framan sjónvarpið eða „gera ekkert“ saman. Cooper (Bembenutty, 

2011) nefnir að tíminn sem fer í heimanám sé ekki endilega tími sem fari í 

gæðastundir fjölskyldunnar saman, heldur séu börn oft einungis að horfa á 

sjónvarpið eða spila tölvuleiki. Er það mín trú að börn hafi, líkt og fullorðnir, 

gott af því að fá tíma í einrúmi í lok dags þar sem þau fá að gera það sem 

þau hafa gaman af. Eftir sex til átta tíma skóladag taka við hjá mörgum 

börnum tónlistarskóli, íþróttaæfingar og/eða aðrar tómstundir. Börn eru að 

jafnaði orðin þreytt í lok dags og má því velta fyrir sér hvort þau hafi ekki 

þörf fyrir að leika sér eða þörf á hvíld og rólegheit. Kristín nefndi helgarnar 

og þá sérstaklega sunnudaga en þeir fara iðulega í heimanám hjá yngri syni 

hennar. Eldri sonur hennar er í bekk þar sem ekki er lagt fyrir heimanám og 

dóttir hennar er í leikskóla. Yngri sonurinn er sá eini í fjölskyldunni sem þarf 

að sinna heimanámi og vitanlega skapar þetta vissa gremju hjá barninu. 

Kristín sagði að fjölskyldan hefði þurft að sleppa „alls konar skemmtilegu“ af 

því yngri sonurinn hefði þurft að vinna heimanám. Þetta er í samræmi við 

það sem Kohn (2006) bendir á í sambandi við ókosti heimanáms, að 

fjölskyldur verði af gæðastundum. Jóhanna notaði gæðastundirnar á annan 

hátt og er svipting á þeim ákveðin refsing fyrir son hennar þegar hann 

vinnur ekki heimanámið sitt. Slíkt tel ég ekki til eftirbreytni, upplifun barna 

af heimanámi virðist nógu neikvæð þó svo það sé ekki ýtt undir það með 

þessum hætti.  Linda nefndi að foreldrar geti líka þurft að gefa upp vissar 

gæðastundir til að aðstoða við heimanám eins og kemur fram í rannsókn Xu 

og Yuan (2003). Hún sagði heimanámið að sjálfsögðu ganga fyrir en að hún 

og faðirinn hafi samt sem áður þurft að gefa upp notalega kvöldstund yfir 

sjónvarpi eða gera eitthvað tvö ein til að aðstoða við heimanám.   

Aðrir ókostir sem foreldrar nefndu voru í samræmi við það sem Kohn 

(2006) hefur nefnt. Þeir nefndu álag á foreldra þar sem það er oft undir 

þeim komið að heimanámið sé unnið. Einnig var nefnt að námsefnið væri 

oft þurrt og leiðinlegt en slíkt heimanám er síður en svo til þess fallið að 

kveikja áhuga nemenda eins og Kohn (2006) bendir á. Herði fannst 

heimanámið auk þess koma í of miklum „slumpum“ eins og hann orðaði 

það. Þá kæmi barnið heim með stór verkefni sem taka langan tíma að vinna 

og barnið þyrfti að leysa þau yfir helgi, en þær eru oft eini tíminn sem 

fjölskyldur hafa saman.  

Einnig voru nefnd góð áhrif sem heimanám getur haft. Aldís og Hörður 

nefndu að þau vissu þá hvað barnið hefði verið að gera í skólanum og það 

væri skemmtilegt að sjá framfarir. Þetta er í samræmi við það sem Cooper 

(2007, bls. 10) nefnir sem einn fjögurra kosta heimanáms. Hann segir það 

kost að foreldrar taki þátt í námi barna sinna, það auki skilning þeirra á 

skólastarfi og gerir nemendur meðvitaða um tengsl heimila og skóla.  

Lindu finnst oft erfitt að aðstoða eldri son sinn í stærðfræði þó svo að 

hún sé með meistarapróf í kennslufræðum. Ákveðið efni gleymist með 

tímanum og það getur reynst foreldrum erfitt að aðstoða við það, óháð 

menntun, þjóðfélagsstöðu eða þjóðerni. Hallman (2009) nefnir hins vegar 

aðeins að foreldrar með lágt menntunarstig geti átt erfitt með að aðstoða 

við heimanám, þar sem þekkingin á námsefninu sé oft ekki til staðar. 

Vandamálið virðist samt sem áður ekki einskorðast við foreldra með lágt 

menntunarstig. 

Eins og sést eru þau samskipti sem eiga sér stað í sambandi við 

heimanám ekki alltaf nógu góð. Ef heimanám veldur því að hálfgert 

stríðsástand ríki á heimilum má spyrja sig hver ávinningurinn sé. Þetta 

vandamál má auðveldlega koma í veg fyrir með því að hafa heimanámið 

sniðið að áhuga nemenda, ekki of þungt og í hæfilegu magni. Kennarar 

þurfa auk þess að vega og meta hvenær rétti tíminn sé til að senda 

nemendur heim með ákveðin verkefni, en það má ekki vera fyrr en færninni 

til að vinna það er náð (Howard, 2005). Með því að gera heimanámið 

„óhefðbundnara“ eins og Nelsen og félagar (1996) lýsa því má stuðla að því 

að foreldrar og börn eigi saman gæðastundir í stað þess að fara á mis við 

þær. Tel ég slíkt til þess fallið að gera samskipti betri og viðhorf til náms 

jákvæðari. 

5.4 Annað 

Í lokin var það aðeins Hörður sem vildi koma einhverju öðru á framfæri, 

hann sagðist ekki skilja ekki hvers vegna heimanám þyrfti alltaf að vera 

„svona leiðinlegt“. Nefndi hann í því ljósi sérstaklega léttlestrarbækurnar 

sem honum finnst „drepleiðinlegar“ og sagði sömu bækurnar hafa verið í 

boði árum saman. Hann sagðist vilja að bækurnar kveiki áhuga nemenda og 

benti á að það þyrfti að nútímavæða þær hvað varðar efnið. Vatterott 

(2009) bendir á það að verkefnin sem kennarar leggja fyrir þurfi að tengjast 

nemendum á einhvern hátt og samhliða því verður hvatinn meiri hjá 

nemendum. Hún segir að til dæmis með því að leyfa nemendum að velja sér 

lestrarbækur sjálfir geti heimalesturinn orðið mun skemmtilegri. 

Léttlestrarbækurnar eru hins vegar fæstar um efni sem tengist nemendum 

og vekur áhuga þeirra.  

5.5 Heildarniðurstöður 

Foreldrar virðast nokkuð meðvitaðir um þann ávinning sem nemendur hafa 

af heimanámi. Algengast var að foreldrar nefndu upprifjun og æfingu sem 

helstu kosti heimanáms og er það í samræmi við það sem Cooper (2007) 

nefnir. Nokkrir foreldrar nefndu lestur og þá æfingu sem börnin þurfa á að 

halda til þjálfa hann. Lestur er margþætt ferli sem byggir á samspili ólíkra 

þátta en hann nær til færni, þjálfunar og þekkingar einstaklinga á ólíkum 

sviðum. Lestur er hins vegar ekki meðfæddur eiginleiki heldur færni sem 

börn þurfa að læra og þjálfa (Cain, 2010, bls. 2‒3; Steinunn Torfadóttir, 

Helga Sigurmundsdóttir, Bjartey Sigurðardóttir og Ásthildur Bj. Snorradóttir, 

2010, bls. 3). Upplýsa þarf foreldra sérstaklega vel um lestur og 

lestrarkennslu og mikilvægi þessarar þjálfunar og er það í höndum kennara 

að veita þær upplýsingar. Þeim upplýsingum má koma til skila í bréfi til 

foreldra eða með kynningu á haustfundum foreldra og kennara í upphafi 

skólaárs. Linda nefndi nokkra kosti heimanáms sem hinir foreldrarnir tala 

ekki um. Hún nefndi til að mynda þær námsvenjur sem nemendur þurfa að 

tileinka sér og lærast að hluta til með heimanámi. Það samræmist því sem 

kemur fram í fræðilegum kafla en þar kemur fram að heimanám hjálpi 

nemendum að þróa með sér góðar námsvenjur, þeir læri að axla ábyrgð og 

tímastjórnun (Bembenutty, 2011).  

Það var mjög áhugavert að sjá að allir foreldrarnir vildu hafa heimanámið 

í annarri mynd en það er, þ.e.a.s. bóklegt. Foreldrarnir voru allir lítt hrifnir af 

þeirri gerð heimanáms, þeir vildu helst lágmarka heimanámið og hætta með 

allt bóklegt nám.  Eitt foreldrið vildi hafa meira föndur og tölvutengt 

heimanám. Einnig nefndu foreldrar að verkefnin þyrftu að hafa ákveðinn 

tilgang ásamt því að vera skemmtileg, fjölbreytt og ná til áhugasviðs 

barnanna en samkvæmt 7. kafla í almennum hluta Aðalnámskrár 

grunnskóla (2011) á nám að uppfylla þessar kröfur. Þetta er eins og lýsing á 

óhefðbundnu heimanámi samkvæmt skilgreiningum Nelsen og félaga 

(1996), en slíkt heimanám er öðru vísi upp sett en hefðbundið heimanám 

þar sem foreldrar og börn hafa frjálsari hendur, bæði í sambandi við hvað 

þau gera, hvenær og hvernig. Heimanámið tekur ekki gæðastundir af 

fjölskyldum, þess í stað veitir það fjölskyldum gæðastundir. Það form sem 

heimanámið er í hjá þeim börnum sem eru með heimanám annað en 

einungis lestur er, samkvæmt Nelsen og félögum (1996), það sem kallast 

hefðbundið heimanám, eða „heimanám með blað og blýant að vopni“ 

samkvæmt Mendicino o.fl. (2014). Þá er um að ræða bókleg verkefni sem 

byggja á því sem nemendur læra í skólanum hverju sinni. Að mínu  mati má 

ekki gleyma því hvað börn læra mikið á því að gera ýmislegt með foreldrum 

sínum og fjölskyldu, því nám getur átt sér stað á svo margan annan hátt. 

Sumt nám er ekki mælanlegt á prófum en hjálpar heilmikið til í þroska 

barna. 

Það kom á óvart, í ljósi þess að foreldrar vildu hafa heimanám í annarri 

mynd en það nú er, að allir foreldrar, að einu undanskildu, töldu 

heimanámið vera mikilvægt hvað nám barnanna varðar. Samkvæmt 

niðurstöðum rannsókna sem Cooper (2007) og Cooper, Robinson og Patall 

(2006) segja frá þá bætir heimanám námsárangur og koma þeir sem vinna 

heimanám betur út á prófum en þeir sem vinna ekki heimanám. Aldís var þó 

enn sannfærð um að heimnám væri ekki mikilvægt hvað nám varðar fyrir 

börn á yngsta stigi, sem kemur heim og saman við fullyrðingar Vatterott 

(2009) þess efnis að heimanám virðist skipta litlu sem engu máli fyrir 

námsárangur barna á yngsta stigi.  

Allir voru sammála því að heimanám hefði áhrif á námsgetu, sem 

samræmist niðurstöðum rannsókna Coopers (2007) þess efnis að nemendur 

sem stunda heimanám sýna betri árangur í námi en aðrir. Vatterott (2009) 

bendir hins vegar á, eins og Aldís nefndi, að aldur nemenda skipti máli og að 

á yngsta stigi virðist heimanám skipta litlu máli hvað námsárangur varðar. 

Einnig bentu foreldrar á það nám sem á sér stað í hversdagslegum 

athöfnum. Þá nefnir Linda að heimanám getur haft áhrif á námsgetu hjá 

sumum á meðan það hefur ekki áhrif hjá öðrum. Þetta kemur heim og 

saman við niðurstöður Howard (2005). Hann heldur fram að foreldrar geti 

ruglað börn í ríminu, þeir geti til dæmis notað aðrar aðferðir en kenndar eru 

í skólanum sem getur orðið til þess að nemendur ná síður efninu eða 

aðferðunum.  

Þau áhrif sem foreldrarnir töldu sig geta haft á heimanám barna sinna 

samræmast því sem Walker og félagar (2009) hafa bent á. Áhrif foreldranna 

felast meðal annars í því að finna tíma og vinnuumhverfi og sjá til þess að 

heimanámið sé unnið. Hörður telur foreldra geta haft áhrif með því að vera 

jákvæðir gagnvart náminu, en eins og Xu og Yuan (2003) sýndu fram á 

ásamt Walker og félögum (2009) eru jákvæð viðhorf foreldra til námsins 

mjög líkleg til að smita út frá sér til nemenda.  

Foreldrar virðast gera sér grein fyrir því að viðhorf þeirra til heimanáms 

hafi áhrif á viðhorf barna þeirra (Walker o.fl, 2009; Xu og Yuan, 2003). 

Sögðust flestir reyna að vera jákvæðir gagnvart heimanáminu, þó sumir 

gerðu sér grein fyrir því að þeir þyrftu jafnvel að vera enn jákvæðari. Hörður 

gat þess, eins og Xu og Yuan (2003) benda  á,  að hans raunverulega viðhorf 

væri ekki endilega það sem hann sýndi syni sínum. Hann sagðist reyna að 

vera jákvæður þó svo honum þætti heimanámið of mikið eða verkefnin 

leiðinleg. Tel ég að margir foreldrar mættu taka sér þetta til fyrirmyndar. 

     Heimanámi fylgja bæði kostir og ókostir. Þegar kennari veit hvað 

veldur vandamálum (ókostir) og hvað foreldrum líkar við heimanám (kostir) 

á hann auðveldara með að skipuleggja heimanám þannig að það beri sem 

mestan árangur fyrir nemendur. Foreldrar virðast vilja hafa heimanám í 

einhverri mynd þó svo það mætti vera á einhverju öðru formi en það er í 

dag. Það er mjög jákvætt að foreldrar vilji taka þátt í námi barna sinna og tel 

ég sjálfsagt að koma til móts við foreldra. Tel ég það verðugt verkefni fyrir 

kennara að finna leið til að setja heimanám fyrir á skemmtilegan og 

lærdómsríkan hátt fyrir bæði nemendur og foreldra. Þegar foreldrar hafa 

gaman af jafnt og nemendur verða viðhorf þeirra jákvæðari sem ætti að 

skila sér í jákvæðari viðhorfum nemenda. 

     Þegar heildarniðurstöður eru skoðaðar þá eru viðhorf allra 

foreldranna sex til heimanáms mjög svipuð og endurspegla því ekki magn 

heimanáms barna þeirra. Foreldrum fannst öllum umfang heimanámsins 

hjá sínu barni hæfilegt, að Hildi undanskilinni en henni þótti sonur sinn 

þurfa að vinna of mikið heima við að ljúka þeim verkefnum sem hann náði 

ekki að klára í skólanum. Samt sem áður lentu allir foreldrar í erfiðleikum 

við að fá börnin til að vinna heimavinnuna og töldu heimanámið skapa 

leiðindi á heimilinu. Þetta endurspeglar það sem Glassman (2009) bendir á, 

en foreldrar virðast vilja hafa heimanám og telja það gera nemendur að 

betri námsmönnum en á sama tíma kvarta þeir yfir heimanáminu og þeim 

tíma sem fer í það. Foreldrar voru flestir vissir um jákvæð áhrif heimanáms 

á námsgetu. Kostirnir og ókostirnir sem foreldrar nefndu voru einnig í anda 

þess sem Cooper (2007) og Kohn (2006) hafa skrifað um. Kostirnir við 

heimanám þótti þeim vera æfing, upprifjun, að börn nái að viðhalda 

þekkingu sinni ásamt því sem heimanám gæfi foreldrum kost á að fylgjast 

með því sem börn þeirra eru að gera í skólanum. Ókostina töldu þeir vera 

uppsetning heimanámsins, tíminn sem það tekur frá fjölskyldunni, að 

foreldrar séu að vinna vinnu kennarans, tímann sem það tekur og 

takmarkaðan frítíma barna. 

Í þessari rannsókn er eingöngu fjallað um viðhorf sex foreldra barna á 

yngsta stigi grunnskólans út frá ólíkri heimanámsstefnu skólanna og hverjir 

þeir telja vera kosti og ókosti heimanáms. Út frá þessu litla úrtaki er að 

sjálfsögðu ekki hægt að alhæfa heldur var markmiðið að fá innsýn í áhrifin 

sem heimanám hefur og þau viðhorf sem það skapar. Það sem foreldrar 

höfðu um efnið að segja endurspeglar að mörgu leyti það sem kemur fram 

og fjallað er um í fræðilegum hluta ritgerðarinnar. Er það mín von að 

heimanám á yngri barna stigi grunnskóla á Íslandi verði rannsakað meira og 

að augu bæði foreldra og kennara opnist fyrir fjölbreytilegri framsetningu 

heimanáms til að koma betur til móts við alla nemendur út frá þörfum 

þeirra, áhuga og getu. 

6 Lokaorð 

Það er deginum ljósara að heimanám á sér margar hliðar. Það sem einn 

fræðimaður telur vera kosti heimanáms skilgreinir annar sem ókosti. Þetta 

gerir viðfangsefnið að því mikla álitamáli sem það er auk þess sem það er 

engin rétt „uppskrift“ af því hvernig heimanám á eða á ekki að vera. 

Nemendahópar eru fjölbreyttir og heimilisaðstæður ólíkar. Það sem hentar 

einum nemanda hentar þeim næsta jafnvel alls ekki. Er það mín trú að 

gamla og góða orðatiltækið „allt er gott í hófi“ eigi vel við þegar heimanám 

er annars vegar. Heimanám er að mínu mati alls ekki slæmt sé það sett fram 

á réttan hátt, að vel ígrunduðu máli og í hæfilegu magni.  

Ég tel mjög mikilvægt að kennarar og foreldrar vinni saman og geri 

skólann og námið sem áhugaverðast og skemmtilegast fyrir nemendur. Með 

áhuga og eldmóð að vopni geta allir lært, hvort sem þeir eiga við 

námserfiðleika að stríða eða ekki. Hins vegar er það í höndum kennara að 

bjóða nemendum nám sem hæfir þeim. Verkefnið er ekki auðvelt en svo 

sannarlega verðugt keppikefli að leitast við að koma til móts við alla 

nemendur á einstaklingsmiðaðan hátt. Með skemmtileg, fjölbreytt, 

áhugaverð og umfram allt lærdómsrík verkefni verða nemendur 

áhugasamari og viljugri til að læra heima. 

Kennarastarfið er svo sannarlega fjölbreytt og að mörgu er að hyggja. 

Hver kennari verður að hafa í huga að það getur verið undir honum komið 

hvernig barn upplifir grunnskólann og hann þarf að muna að hvert barn 

skiptir máli. Vilji kennari vera starfi sínu vaxinn þarf hann að hugsa út frá 

einstaklingnum sem og nemendahópnum sem hann kennir og vera tilbúinn 

að gera allt sem í hans valdi stendur til að koma til móts við alla. Ef ég get 

með einhverju móti gert grunnskólagöngu barna betri með þessu verkefni 

er stórum sigri náð. Það er deginum ljósara að heimanám getur skipt 

sköpun og tel ég mig nú betur í stakk búna að skipuleggja og setja fyrir 

heimanám við hæfi hvers og eins nemanda sem ég kem til með að kenna 

sem grunnskólakennari.  

Viðauki A 

Kynning á rannsókn 
Rannsókn og ritgerð til meistaraverkefnis í M.Ed námi 

Menntavísindasvið Háskóla Íslands 

 

Ég undirrituð, Karítas Gissurardóttir, er í framhaldsnámi við Menntavísindasvið 

Háskóla Íslands. Ég er að vinna meistaraverkefni undir handleiðslu Jóhönnu 

Karlsdóttur sem er leiðbeinandi minn. Rannsóknin hefur verið tilkynnt til 

Persónuverndar. Rannsóknin byggist á viðtölum við sex foreldra.  

Markmið með rannsókninni er að fá innsýn foreldra til heimanáms barna sinna og 

skoðanir þeirra á heimanámi, hverja þeir telja vera kosti heimanáms og ókosti. 

Tilgangur rannsóknarinnar er að skoða heimanám út frá kostum þess og ókostum 

og hvernig það getur haft áhrif á heimilislíf barna á yngsta stigi grunnskólans. 

Viðmælendur eru vinsamlegast beðnir að deila reynslu sinni, upplifun, skilningi og 

viðhorfum til ofangreindra þátta. Niðurstöður verkefnisins verða bæði kynntar í 

ræðu og riti. Hagsmunir viðmælenda og virðing fyrir þeim verður haft að leiðarljósi 

auk þess sem fyllsta trúnaði er heitið í öllu sem kemur fram í viðtölum. Þá verður 

nöfnum og auðkennum breytt. Ef viðmælandi kýs að hætta þátttöku, sama á hvaða 

stigi rannsóknarinnar er, er honum það heimilt. Þátttakendum ber heldur ekki 

skylda til að svara öllum spurningum ef þeir óska þess.  

Gert er ráð fyrir að viðtalið taki um það bil 30–60 mínútur. Viðtalið verður tekið 

upp á hljóðupptökutæki og í kjölfarið hljóðritað orð fyrir orð. Eftir gagnavinnslu 

mun ég hitta viðmælendur aftur þar sem þeim gefst tækifæri til þess að lesa yfir 

gögnin. Hafi viðmælandi athugasemdir við gögnin eftir úrvinnslu eða vil bæta 

einhverju við er það með öllu leyfilegt og hvet ég eindregið til þess. Að lokinni 

vinnslu verður gögnunum strax eytt, en vinnslugögnum verður samt sem áður 

haldið lengur. Rannsakandi mun geyma þau gögn sem eftir standa á USB-lykli í 

læstu hólfi þar til þeim verður eytt við lok verkefnisins, sem eru áætluð í október 

2014. 

___________________________ 

                                                                                      Karítas Gissurardóttir 

kag15@hi.is 

mailto:kag15@hi.is

Viðauki B 

Upplýst samþykki 
 

Ég staðfesti hér að ég hafi lesið kynningu á rannsókn Karítasar 

Gissurardóttur og þar með alla þá skilmála sem settir eru fyrir þátttöku og 

treysti því að öll gögn verði meðhöndluð sem trúnaðarmál. Ég samþykki hér 

með að taka þátt í rannsókninni og staðfesti það með undirskrift minni. 

 

___________________________ 

Staður og dagsetning 

 

___________________________ 

Þátttakandi 

Viðauki C 

Viðtalsspurningar 
 

Bakrunnsspurningar 

 Hvað átt þú mörg börn á grunnskólaaldri og á hvaða aldri eru þau? 

 Hver er menntun þín? 

  

Þekking á viðfangsefninu 

 Hvaða skilning leggur þú á hugtakið heimanám? 

 Hvernig hefur heimanám verið kynnt fyrir þér sem foreldri? 

 Veist þú hvort og þá hvaða stefnu grunnskóli barnsins þíns hefur 

þegar kemur að heimanámi? 

 Hefur bekkjarkennari gefið upp einhverja upplýsta stefnu þegar 

kemur að heimanámi –  ef svo er getur lýst henni fyrir mér? 

o Ef ekki, myndir þú vilja fá slíka stefnu uppgefna og hvers 

vegna? 

 

Heimanámið  

 Hvernig er heimanáminu háttað hjá barninu þínu? 

 Hvernig viðfangsefni eru aðallega í heimanámi barnsins þíns? 

 Hvernig viðfangsefni telur þú að henti barninu þínu helst í 

heimanámi? 

 Hvað finnst þér um magn þess heimanáms sem lagt er fyrir barnið 

þitt? 

o Myndir þú vilja hafa meira heimanám eða minna og hvers 

vegna? 

 Hversu mikill tími fer að meðaltali í heimanám hjá barninu þínu? 

o Finnst þér hann of mikill, hæfilegur eða of lítill? Hvers 

vegna? 

o Nær barnið/börnin þín alltaf að klára heimanámið innan 

tímamarka? 

 Ef ekki, hvað er það sem er að koma í veg fyrir að 

barnið þitt nái að klára? 

Samskipti  

 Hvert finnst þér vera viðhorf barnsins þíns til heimanáms? 

 Lýstu samskiptum þínum við barnið/börnin þín í sambandi við 

heimanámið 

 Lýstu sjálfstæði og ábyrgð barnsins þíns varðandi heimanám 

 Hafa orðið árekstrar þegar þú segir barninu þínu að vinna 

heimanámið sitt? 

o Ef já hvers konar? 

 Hafa orðið árekstrar á milli þín og barnsins þíns þegar þú aðstoðar 

það við heimanám? 

o Ef já hvers konar? 

 Hvað finnst þér erfiðast þegar kemur að því að fá barnið þitt til að 

vinna heimanámið sitt? 

 Hefur þú fengið leiðbeiningar frá kennara hvernig best sé að 

aðstoða barnið þitt við heimanámið? 

o Ef já – hvers konar leiðbeiningar hefur þú fengið? 

 Finnst þér vanta eitthvað upp á þær leiðbeiningar? 

o Ef nei -  myndir þú vilja fá slíkar leiðbeininga? 

 Við hvað vildir þú helst fá leiðbeiningar? 

 Á hvers konar formi vildir þú hafa leiðbeiningar 

(skriflegu, fyrirlestur.....)? 

 Hefur þú leitað til kennara barnsins þíns þegar upp koma 

vandamál? 

o Ef já, hvert var vandamálið og hvernig leystuð þið það? 

o Ef nei, hvers vegna hefur þú ekki leitað til kennarans? 

 Hafið  þið fjölskyldan þurft að gefa upp einhverskonar gæðastundir 

til þess að þið náið að sinna heimanáminu? 

o Ef já hvernig? 

o Lýstu hvernig heimanám og frístundir barnsins þín fara 

saman 

 Hvernig áhrif finnst þér heimanám hafa á samband þitt og barnsins 

þíns? 

 

Mikilvægi heimanáms 

 Hverjir finnst þér helstu kostir heimanáms? 

 Hverjir finnst þér helstu ókostir heimanáms? 

 Myndir þú vilja hafa heimanám í annarri mynd en það er nú þegar? 

o Hvernig þá? 

 Telur þú heimanám vera mikilvægt námslega séð?  

o Hvers vegna/hvers vegna ekki? 

 Telur þú heimanám hafa áhrif á námsgetu? 

o Ef hjá hvernig? 

 Hvernig áhrif telur þú að foreldrar geti haft á heimanám barna 

sinna? 

 Telur þú viðhorf þín til heimanáms hafa áhrif á viðhorf barnsins 

þíns? 

 

 Eitthvað annað sem þú vilt koma á framfæri? 

 


